
        
            
                
            
        

    
	Шукурбек Бейшеналиев

	 

	ЭВЭРТЭЙ ХУРГА

	 

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1988 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭВЭРТЭЙ ХУРГА

	АЗИЗ ХҮҮ

	Хоньчны хүү Азиз өндөр уулын бэлд өвөл зунгүй амьдран сууна. Азизын аав өдөржин хонио хариулж, ээж нь гэртээ хоол унд бэлдэн, хувцас хунар оёж шидэх ба оройд бол хонио хашилцана.

	Эцэг нь хонио хашчихаад гэртээ орж, Азизыг гар дээрээ өргөн дээш шидэн тоглоход эх нь санаа нь зовохдоо:

	— Чи наадахыгаа унагачихлаа. Болиоч дээ, гэнэ.

	— Хоньчны хүү чин зоригтой, чийрэг хатуу байх ёстой биш үү. Удахгүй том болж, морь унан хурдлах болно доо гэж эцэг нь инээнэ.

	Эх нь гараа тосож:

	— Нааш ир! гэж Азизыг дуудах авч, Азизад эцэгтэйгээ л байх нь илүү байв. Хоньчин эцгийн дээлээс хонины зунгаг, галын утаа үнэртэн, нэг л сүрлэг том, чадал тэнхээтэй санагдана.

	Нэгэн өглөө эцэг нь:

	— Өнөөдөр би Азизыг хонинд авч явъя гэв. Эх нь санаа зовнин:

	— Яаж болох вэ? Арай л балчир байна шүү дээ гэв.

	Тэд марган, Азиз хэн дээр нь очно, түүгээр л болъё гэж шийдлээ. Тэгээд Азизыг хоймроо суулгачхаад, хоёр талаас нь зэрэг зэрэг:

	— Азиз, Азиз, Над руу! Над руу! гэж дуудав.

	Азиз ээж рүүгээ харвал гараа тосоод, эелдгээр хүүгээ ширтэнэ. Эцэг рүүгээ харвал том алгаа дэлгэн тосжээ. Азиз тэсгэлгүй эцэг рүүгээ ухасхийлээ.

	— Би чамайг морь унуулж сургана. Тэгээд хонио хариулж байгаарай гэж эцэг нь хэлэв.

	Тэд гэрээс гарлаа. Эцэг нь эмээлтэй мориндоо мордож, Азизыг урдуураа дүүрэн хөгжилтэй хүүрнэлдэн, хонин сүргийн зүг явлаа.

	Ганцаараа үлдсэн эх нь тэдний хойноос удтал харан зогсож байснаа түдэлгүй домбонд сүү, цүнхэнд талх хийж аваад хойноос нь явжээ.

	 

	АЗИЗ ХОНЬЧИН БОЛОВ

	Азиз анх удаагаа бэлчээрт очсоноосоо хойш эцэгтэйгээ сундалдан хонио хариулах нь хорвоогийн хамгийн сайхан зүйл санагдав. Гэртээ эхийнхээ дэргэд байхад хониноос өөр үзэж харах юм юу ч үгүй байв. Харин одоо бол...

	Одоо эцгийнхээ элгэнд бөднө шувуу шиг наалдан, тансар хилэн бүрээстэй тохом дээр хээвнэг явна.

	Морины явдалд аяархан бүүвэйлэгдэн явахад нь Азизад сүрлэг өндөр уулсаас ч өндөр болсон юм шиг, тэдгээр уулс нь ойрхноос харахад тийм ч сүрдэм биш, харин ч үзэсгэлэнтэй сайхан санагдаж байлаа.

	Азиз анх л удаа ууланд очиж, модны навчис барилан үзээд гараа сарвалзуулан баяртайгаар:

	— Мод, мод!.. оо! гэнэ.

	— Энэ гачуур... энэ хус... энэ тавилгана... энэ далан хальс... гэж эцэг нь мод бутыг нэрлэн заана.

	— Гачуур... хус... арц... гэж Азиз давтан өгүүлнэ.

	Тэр бүгдийг нэгмөсөн тогтоохыг хүсэж байв. Гэвч тэдгээр мод нэг нь нөгөөгөөсөө тийм ч амархан үл ялгагдана!

	Эцэгтэйгээ хадан цохион дээр гарч, хавцлаас хөөсрөн шуугьж, нижигнэн буух хүрхрээг харлаа.

	— Ус, ус! гэж Азиз дуу алдав.

	Эцэг нь мориныхоо амыг татаж, Азизын бужгар даахийг энхрийлэн илбэж, үүнийг хүрхрээ гэдэг юм хэмээн инээмсэглэн өгүүлэв.

	Азиз эцэг рүүгээ гайхан харж:

	— Хүрхрээ гэнэ ээ? гэв.

	— Тийм ээ, хүрхрээ гэдэг чинь «хүрхрэн унах ус» гэсэн үг. Тэр хадан хавцлаас доошоо бууж байгааг харж байгаа биз дээ гэж эцэг нь хэлэв.

	— Хүрх-рээ! хүрх-рээ! гэж Азизын хашхирах дуун хүрхрээний чимээнд уусан замхарна.

	Азиз аавтайгаа өдөр болгон ууланд явж, ямар нэгэн шинэ юм мэдэж авдаг боллоо.

	 

	ЭЦГИЙН ҮГҮЙД АЗИЗ УЙТГАРТАЙ

	Азизыг бүх л өдөржингөө аавтайгаа хамт явчихлаар эх нь хүүгээ үгүйлэн ихэд уйтгарлах боловч, удалгүй дасжээ.

	«Хөвүүд цөм л эхээсээ илүү эцгийгээ гэх юм даа» гэж эх нь бодоод өөрийгөө тайвшруулна.

	Үдэш эцэг, хүү хоёр хонио туусаар ирэхэд эх нь угтан авч, ядарсан ч баяр хөөртэй яваа Азизыг мориноос нь тэврэн буулгаж гэртээ оруулдаг. Азиз дорхноо л унтаж, хүрхрээ, өндөр уулын ногоон гачуур, хонин сүргээ шөнөжин зүүдэлнэ.

	Нэг удаа эх нь Азизыг сэрээлгүй гэртээ үлдээжээ. Азиз сэрэнгүүтээ уйлан, аавыгаа дуудан хойноос нь уул руу гүйх гэж үзэв.

	Эх нь Азизын өмнө хамаг л идэж уух юмаа өрж, үлгэр ярьж өгөвч, Азиз:

	— Аавдаа очмоор байна. Аавдаа л очъё гэсээр байв.

	Орой болтол эх нь түүнийг тайтгаруулж чадсангүй. Энэ явдлаас хойш ээж нь өглөө бүр хүүгээ сэрээж, эцэгтэй нь хамт ууланд явуулдаг болов.

	 

	«БИ ТОМ БОЛСНОО ААВДАА ХАРУУЛНА»

	Өглөөнөөс орой болтол Азиз аавтайгаа морь унан, хонь хариулахад нь тусална.

	Тэр бээр яг хоньчин хүн шиг л түүдгийн дэргэд үдэлж, гачуур модны доор тохмоо дэвсэн эмээлээ дэрлэн унтана. Азиз олон шинэ зүйл мэддэг болжээ. Нугын өтгөн өвсөн дундуур зоригтой нэвтлэн уулын бэлээс гишүүнэ... мөөг түүж сурчээ. Дээгүүр нь эргэлдэн байдаг аварга том бүргэдээс хүртэл айхаа болив.

	Нэгэн удаа Азиз аавтайгаа хамт ногоон толгойн оройгоос хонио идшилэн бэлчээрлэхийг ажиглан суув. Тушаатай морь нь өвс зулгаана. Гэнэт эцэг нь давхийн босож:

	— Хонь, хонь холдчихлоо! гэв.

	— Би, би өөрөө явъя! гэж Азиз хашхираад, хонь руугаа гүйв. Тэр бээр «Би эцэгтээ том болсноо харуулаад өгье» гэж дотроо боджээ. 

	Хонь хавцлаар тархан бэлчиж байлаа.

	— Хаая, хаая! гэж хашхиран сүргийн манлай-бор нүдэн иргийг Азиз хөөж гүйцэв.

	Эцэг нь толгойн оройгоос хүүгээ сонирхон харж, хүү маань тусад орж байна даа гэж баярлан зогслоо.

	Сүргийн манлай бор нүдэн иргийн хойноос хоньд хавцлаар цувлаа.

	Азиз ирэг рүү хашхиран ухасхийв. Хүүг хараад, ирэг толгойгоо сэгсрэн, чихээ хөдөлгөөд юу ч сонсоогүй юм шиг өвс тасалж байлаа. Азиз уурлаж, хэд хэд балбаснаа толгойг нь нааш нь эргүүлэх гэж чихнээс нь татав. Ирэг толгойгоо сэгсрэхэд Азиз газар унаснаа, үсрэн босож хоёр гараараа үснээс нь зууран авав. Тайван зогсож байсан ирэг гэнэт айн цовхчиж, Азизыг чирэн давхив. Гэвч Азиз тавьсангүй, харин ч хүзүүдэн авч яах ч аргагүй хүч дутан өвсөн дээр өнхрөн уналаа.

	Ирэг зогтусан толгойгоо сэгсчиж байснаа, гэнэт хүүгийн хөл рүү хурц туурайгаараа цавчлахад Азиз ууртаа үсрэн босож, иргийн хойноос гүйх гэсэн боловч хөл нь өөрийн эрхгүй гуйвж, толгой нь эргээд, дахин газар ойчив.

	Алсаас хүүгээ харж байсан эцэг нь ихэд сандран, хүү рүүгээ ухасхийлээ. Хүрч ирвэл Азиз хөдлөхгүй хэвтэх бөгөөд хөл нь цус болжээ.

	Эцэг нь тонгойж, Азизыг гар дээрээ өргөн авч, ханхар цээжиндээ эвтэйхэн тэвэрлээ.

	 

	АЗИЗ ЭДГЭРЛЭЭ

	Азиз нэлээд хэдэн өдөр орноосоо боссонгүй. Эх нь хүүгээсээ холдолгүй, түүнийг сувилахад хэн ч түүнд саад болсонгүй. Эх нь аль болох амттай хоол хийж өгөхийг хичээнэ.

	Гэвч иймэрхүү байдал Азизад таалагдсангүй. Тэр хэвтэхээсээ бүр залхаж, бэлчээр лүү эцэгтээ л очмоор байжээ.

	Нэгэн өглөө Азиз сэрэнгүүт эцгийгээ орных нь өмнө суугааг харав. Азиз өндийж эцгийнхээ ханцуйнаас чаргуулдан:

	— Тантай явмаар байна... Аваад яваач дээ! гэж хашхирав.

	— За яах вэ тэгье л дээ хүү минь, ингэсхийгээд явна. Хүүгээ хувцаслаадах гээд эцэг нь инээмсэглэв.

	Эцэг нь мориндоо мордож ноолууран тохош тавиад урдуураа Азизыг дүүрлээ. Тэгэхдээ тэд бэлчээр лүү биш, өөр тийш явцгаажээ.

	— Хаашаа явж байгаа юм бэ? гэж Азиз асуув.

	— Хот айл руу явж байна, хүү минь гээд эцэг нь морио давирлаа.

	Цэвэр агаараас ч юм уу, хурдан явснаас ч юм уу Азизад аятайхан санагдаж, шарх нь хүртэл өвдөхөө болив.

	Тэд нэлээд удаан явж, хөндий уруудсаар нуурын эргээр барьсан олон цагаан майханд хүрч ирэв. Эцэг нь мориноосоо бууж, Азизыг өргөн буулгаад, нэгэн майханд орлоо.

	Тэр нь дэлгүүр байв. Хэчнээн олон сонин юм байгааг Азиз гүйлгэн харна.

	Лангууны ард дулаахан харцтай сахалтай өвгөн байлаа. Тэр зочдыг харангуут босож эелдгээр мэндлэхэд эцэг нь түүнд хэдэн юм хэлэв. Өвгөн толгой дохиж, Азиз руу нүдээ ирмээд, ар тийш орлоо.

	Тэр бээр жижигхэн хүрэн өмд цамц, хүрэн шаахайны хамт бариад, орж ирэв.

	— Бакир ах аа, та авах уу? Танай хүүд яг таарна, гэж хэлэв.

	Бүгдийг нь надад авч байгаа юм болов уу? гэж бодохоос Азизын сэтгэл ихэд догдлов.

	Эцэг нь тайван инээмсэглэж, халааснаасаа мөнгө гарган тоолж, худалдагчид өгөөд:

	— Аль вэ, манай энэ томоогүй жаалд амттай юмнаасаа ахиухан тавиадхаач! гэв.

	Худалдагч мөн л Азиз руу нүдээ ирмээд чихэр, печень, халва жинлэж, том уутанд нийлүүлэн хийгээд аавд нь өгөв. Тэд дэлгүүрээс гарч, хажуугийн майханд орлоо.

	Энд байх Азизад бүр ч таалагдав. Цэвэр цэмцгэр энэ майхан шиг ийм газрыг урьд өмнө нь үзээгүй бил ээ. Үнэр нь ч тун аятайхан.

	Цагаан халаадтай бүсгүй тэднийг тосож угтав. Азиз түүнийг худалдагч гэж бодож, бас л юм худалдан авна даа гэхээс баярлана.

	Гэвч тэд худалдаа хийсэнгүй. Эцэг нь тэр бүсгүйд нэг юм шивгэнэчхээд:

	— Аль вэ, Азиз аа! Шинэ хувцсаа өмсөж үзье! гэж чанга хэлэв.

	Бүсгүй шаламгайлан хөдөлж, Азизыг цагаан даавуун бүтээлэгтэй вандан дээр суулгаад гутлыг нь тайлав.

	Энэ үед л Азиз түүнийг худалдагч биш, эмч болохыг мэджээ.

	Эцэг нь Азизыг хувцаслаж байх зуур, бүсгүй шархыг үзэж, тос түрхээд нямбайлан боолоо.

	Өвдөж байсан ч гэсэн Азиз дуугарсангүй.

	— Чи чинь ёстой эр хүн юм аа! Одоо босож болно, битгий ай! гэж бүсгүй инээмсэглэв.

	Эмч Азизыг босоход нь дэмжээд араас нь аяархан түлхлээ.

	Азизын хөл нь чичирч, уначихгүйн тулд арайхийн тогтов.

	Гэлээ ч нэг алхлаа, хоёр, гурав алхлаа. Хэдэн мөчийн дараа шархаа бараг мартав.

	Эмч бүсгүй эцэгт нь эм, бинт өгч, 

	— Боолтыг өнжөөд сольж байгаарай. Удахгүй бүр зүгээр болно гээд үдэж өглөө.

	 

	БОР НҮДЭН МИНЬ «БУУЖ ӨГӨХ ЧИНЬ ЭНЭ ДЭЭ!»

	— Хүлээж бай хүү минь. Бид энэ иргийг болгоод өгнө, гэж эцэг нь хүүдээ хэлэв.

	Азиз тэр мөчийг хүлээж ядан, бушуухан л очиж түүнээс хариугаа авмаар санагдаж байлаа.

	Азизыг эдгэрсний дараа нэгэн удаа эцэг нь:

	— Явна даа хоёулаа, одоо энэ бор нүдэнг хашраах цаг болсон гэв. Азиз хананы толгойноос ташуур авч:

	— Түүнийг ороолгох уу? гэж хашхирав.

	Эцэг нь зэмлэсэн байдалтай толгой сэгсрэн: 

	— Юун ороолгох гэж! Ердөө л эзнээ хүндэлдэг болгоё. Тэр танигдахааргүй номхон болно. Хулчийлгүй шиг л харж бай. Айж байвал үнэнээ л хэлчих гэлээ.

	Азиз айгаад сэтгэл догдолж байсан ч:

	— Үгүй, айгаагүй гэж хариулав.

	Эцэг нь хүүтэйгээ гэрээс гарч, хонин сүргийн зүг явлаа. Бор нүдэн ирэг хивэхээ больж, Азизыг ажиглан харна.

	Эцэг нь ирэг рүү ойртож барих гэтэл огло үсрэн харайв. Үргэсэн хоньд тал тал тийш хуйларна.

	Эцэг хойноос нь хөөж гүйцэн очоод хойд хөлөөс нь барьж авангуут үсрэн мордов. Ирэг эмнэг морь шиг үсрэн цовхчиж тал тал тийшээ ухасхийснээ хурдлан давхилаа. Хэд хэд цовхрон харайв. Аав шиг ийм туршлагатай эмнэг сургагчийг арай унагачихгүй байх аа!

	Тэгэхдээ морь биш ирэг учир удалгүй ядарч, аажуухан ойр ойрхон алхална. Аав нь Азиз руу дөхөж очоод, өргөн авч ардаа сундалдаад:

	— Ингээд бид бор нүдэнг сургалаа. Номхон болсон. Одоо хаашаа л тууна тийшээ явна гэв.

	Азиз иргийн зөөлөн нуруун дээр сууж, хөлөөрөө давиран:

	— Чүү, чүү бор нүдэн минь урагшаа! хэмээнэ.

	Ирэг унах нь морь унахаас аятайхан юм шиг санагдаж, Азиз нэлээд удаан бор нүдэнг унаж, сүрэг дотор явав. Хоньд гайхан тэр хоёрыг харна.

	Сүүлдээ бүр бор нүдэн үе үе амьсгаадан зогсов. Түүний үс нь норж, мөнгө шиг гялалзана.

	Эцэг нь иргээс бууж, Азизад:

	— Одоо энэ бүр номхорсон. Түүнийг унасан ч болно гэв.

	Энэ өдрөөс эхлэн бор нүдэн ирэг Азизын хонины «морь» боллоо. Азиз бэлчээр лүү явах, гэртээ харихдаа түүнийг унана.

	Зун өнгөрч, намар бүх хонио мах бэлтгэлд тушаахаар аваачив. 

	Хамгийн сүүлд түүний бор нүдэнг жинлэжээ. Иргийг хөтлөөд явахад, Азиз эцгийнхээ араар орон уйлж байлаа. Нөхрөөсөө салахад түүнд хэцүү байв.

	Тэнд байсан хамтралын дарга, фермийн эрхлэгч цөм л тарга сайтай, томь хонь тушаалаа гэж эцгийг нь магтацгаав.

	Эцэг нь сэтгэл хангалуун инээмсэглэж:

	— Энэ гавьяаг миний хүү хуваалцах ёстой гээд, — Зүгээр зүгээр, битгий ичээд бай миний хүү гэв.

	Хамтралын дарга, бор нүдэн иргийг Азизын хайртай ирэг гэдгийг магад тааварласан байх. Тэр бээр Азизад ойртон ирж, толгойг нь илбээд: 

	— Бакир ах минь, маргааш хурга аваарай! Азиз тэднийг маллаг! Танай Азиз чинь бүр, хоньчин болчихжээ гэв.

	 

	ЭВЭРТЭЙ ХУРГА

	Маргааш болоход эцэг нь хоньчин айл бүрээс арав гаруй хурга авч, гэр лүүгээ тууж ирээд, хүүдээ хэлсэн нь:

	— За, хүү минь, бид эднийг өсгөж бойжуулах ёстой. Ирэх жил төлөг, тэгээд нэг хоёр жилийн дараа ирэг болно. Сайн харж байгаад, өөртөө хэдийг нь ав гэлээ.

	Азиз баярлан гүйн ирж, хургаа хуруу даран тооллоо.

	Тэд тун номхон, бяцхан амьтад бөгөөд Азизыг тойрон «ма, ма ма» гэж майлалдана. Азиз тэднийг өрөвдөж:

	— Хургаа бэлчээрт хурдхан гаргая. Эд маань өлсчихжээ гэж хашхирав.

	Эцэг эх хоёр нь гэрээс гарч, хургаа бэлчээрт гаргалаа.

	Сүргийн манлайд хавар эрт гарсан том биетэй дахлай хурганууд явна. Бэлчээрт гараад сурчихсан учир хаашаа тууж байгааг мэдэж байв.

	Хурган дотор жижигхэн, хариугүй эцэнхий хэдэн хурга биерхэг хурганаасаа байнга хоцорч үргэлж майлсаар явав.

	Азиз арван тийм жижиг хурга ялгаж:

	— Эднийг бэлчээрт гаргах хэрэггүй. Эндээ би тэжээе гэж эцэгтээ хэлэв. Эцэг нь хүүгээ магтан:

	— Овоо доо миний хүү, зөв л юм бодож байна! Бусад хургыг нь ээж, аав хоёр нь маллана. Харин чи энэ жижигхэн хургануудаа ганцаараа хариулна шүү. Ганц өнөөдөр биш, үргэлж л маллана шүү, тэгэх үү? 

	— Тэгье, хоёулаа уралдъя гэв.

	Энэ өдрөөс эхлэн Азиз хургануудаасаа салахгүй дагаж, гэрийнхээ ойролцоо хариулна.

	Нэгэн хундан цагаан хургыг Азиз бусдаас илүү хайрлаж, түүнийг Цагаадай гэж нэрлэв. Тэр нь хургануудынх нь дотор хамгийн цовоо, хөөрхөн нь байв. “Цагаадай, Цагаадай нааш ир” гэж Азизыг дуудахад, хундан цагаан хурга Азизыг дагаж, бусад нь түүний хойноос ирнэ.

	Уудам талд бэлчээрлэсэн хурга өдөр ирэх тутам таргалж тэвээрнэ. Ганц жижиг дугариг эвэртэй бор хурга л бусдаасаа хоцрох аж.

	Бүх хурга эвэргүй байхад энэ бор хурга л эвэртэй юм. Эврээсээ болоод л тэр туранхай байдаг юм болов уу?.. гэж хүү бодно.

	Азиз бор хурганд яаж тус болохоо мэдэхгүй байсан учир эцэгтэйгээ зөвлөхөөр шийджээ.

	Эцэг нь гэртээ ууттай юм авчрав.

	Энэ уутанд өвчтэй сульдаа биетэй хурганд өгөх будаа байгаа. Тэгээд хургаа тэжээ гэв.

	Азиз малгайгаараа дүүрэн будаа хурганд авчирч өгөхөд, хурга нь идсэнгүй. Дургүйцсэн бололтой толгой сэгсчив.

	Азиз эврээс нь барьж аваад, будаанаас атгаж, ам руу нь чихлээ.

	Эвэртэй хурга будааг амталж үзэнгүүтээ л малгай руу ухасхийж амтархан идэв.

	Будааг идэж дуустал Азиз дэргэд нь зогсож байснаа дараа нь булаг руу гүйж очоод, малгайгаараа дүүрэн ус авчирч хургандаа өгч

	— За, уу, уу. Миний гараас ууж, идэж сур гэв.

	Эвэрт дуулгавартай нь аргагүй малгай руу тонгойж, усыг ууж гарав. Тэгснээ ——“Цагаадай, Цагаадай нааш ир!” гэж Азиз хундан хургаа дуудав.

	Хурга нь Азиз руу яаралгүй хүрч ирлээ.

	Цагаадай нь бор хургыг наранд ээгээд, өвсөн дээр хэвтэж байхад нь атаархсан байдалтай түүнийг үнэртэхэд бусад хурга ч ирж эвэртийг үнэрлэв.

	— Цаашаа явцгаа! гэж Азиз гараараа үргээж, — Миний эвэрт хэвтэж амраг, битгий саад бол, дөнгөж сая идээд байгаа юм гэв.

	Хурганууд түүнээс холдож, тал тал тийш тархан бэлчив. Бор хурга өвс идэхээ больж, будаа талх л иднэ.

	Азиз хүү хайртай хургаа хараад баясаж ханахгүй, түүнтэй өдөржингөө л тоглоно, бас хургатай мөргөлдүүлж сургана.

	Бор хурга таргалж, эвэр нь ч ургав.

	Нэг удаа ийм явдал болжээ. Азиз хурганаасаа холгүй өвсөн дээр хэвтэж байв. Гэнэт ард нь чимээ гарахад, эргэн харвал эвэрт нь нэгэн хурга руу дайрч байв.

	Тэр нь мухар хурга бөгөөд түүнтэй яаж хүч үзэх вэ дээ, бууж өглөө.

	Азиз баярлаж, 

	— Овоо шүү эвэрт минь! Чи эдэн дотроо хамгийн хүчтэй нь болно гэв.

	Азиз мөргөлдүүлэх гэж өөр хурга барьж ирэн, эвэртийн өмнөөс тавив.

	Эвэрт эзний санааг дор нь ойлгож, тэр хургыг хүчтэй мөргөсөнд нөгөө хурга хол үсрэн ойчив.

	Эцэг нь хоосон уутыг нь хараад:

	— Эвэртэд будаа өгөхөө боль. Энэ чинь бүхнээс том байна шүү дээ. Сул биетэй хурганд л будаа өгч бай гэв.

	Азиз сэтгэл дундхан хөмсгөө зангидаж:

	— За, тэгвэл больё л доо, будаа хайран санагдаад байвал, би түүнд өөрийнхөө хоолноос өгье гэлээ.

	Эцэг нь хүүгээ зэмлэнгүй харсан боловч, юм хэлсэнгүй.

	Ингээд эвэрт улам ч зоригтой болов. Харсан бүхнийгээ мөргөх гэж дайрна. Бүгдийг дийлдэг ч болов. Нэгэн удаа бүр Цагаадай руу хүртэл дайрчээ.

	Цагаадай мөргөлдсөнгүй, тусламж эрсэн янзтай Азиз руу харав.

	Тэгээд Цагаадай нь Азиз эвэртэй хурганыхаа нурууг илж эрхлүүлэхийг хараад, эцгийнх нь хариулдаг хурга руу очжээ. Түүнээс хойш Цагаадай нь Азизын сүрэгт дахин буцаж ирсэнгүй.

	Өвөл болоход эвэрт бүх хурганы хамгийн хүчтэй, зоригтой нь болов. Тэр ч байтугай нохой руу дайрахаас ч айхаа больжээ.

	 

	ЭВЭРТ ЭВЭРГҮЙ БОЛОВ

	Нэгэн удаа Азиз эвэртийгээ аваад, саахалт айлын хонь руу очив. Тэнд найз Султантайгаа уулзлаа.

	— Чамд эвэртэй хурга бий юу? Байвал үүнтэй, мөргөлдүүлээч гэж Азиз хайртай хурганыхаа эврээс барин, бардамнан хэлэв.

	Султан бодлогоширсон байртай толгойгоо сэгсэрлээ.

	— Тэгвэл чи өөрөө мөргөлдөөд үзэх үү? гэв.

	— Чадах юм бол, тэгье л дээ гэж Султан хэлэв.

	— Дараа нь битгий уйлаарай гэснээ Азиз хургаа Султан руу харуулж, — Дайраад, эвэрт минь, дайраад, гэж хашхирав.

	Эвэрт хурдан хойшоо ухарч, Султан руу дайрав. Султан цасан дээр унаж, айсан байдалтай:

	— Болъё, болъё! гэж хашхирлаа.

	Азиз хургаа холдуулж, дооглонгуйгаар:

	— За яав, ойлгоо биз дээ? гэж асуув.

	— Ойлголоо гэж цасаа гөвөнгөө Султан хэлээд, — Маргааш эвэрттэйгээ ирээрэй. Би тохирох өрсөлдөгч олоод байя. Тэгээд хооронд нь үзэлцүүлье гэв.

	Маргааш өглөө эцэг нь хургаа бэлчээрт гаргахад, Азиз эвэртийгээ аваад Султан руу явав.

	Султан Азизыг:

	— Жаахан хүлээж бай гээд, саравчинд орж, бүдүүн мушгиа эвэртэй том цагаан ирэг тууж ирлээ.

	Түүнийг хараад Азиз толгой сэгсэрч:

	— Үгүй, үүнийг чинь ч зөвшөөрөхгүй. Энэ чинь том хонь, минийх чинь хурга шүү дээ гэв.

	Султан түүн рүү гүйн ирж, гараас нь барьж:

	— Айх юмгүй. Энэ чинь мөргөлдөж чадахгүй, бүр хөгширчихсөн юм гэв.

	Үнэндээ ч тэр ирэг аажуухан ухарч байв. Тэр тулалдахыг үл хүсэх ажээ.

	«Үнэн байна шүү. Миний эвэртэд бүгдээрээ бууж өгч байсан юм чинь, энэ муу хөгшин иргийг дийлэх байлгүй» гэж Азиз боджээ.

	Тэр хургаа тавьж:

	— Дайраад, эвэрт минь дайраад! Мөргөөд өг! гэж хашхирлаа.

	Эвэрт цагаан ирэг рүү дайрч, түүний сүвээ рүү хэд хэд мөргөв.

	Ирэг эхлээд үл ойшоосон янзтай байснаа уурлаж, нүдээ улаанаар эргэлдүүлэн хургыг харснаа, том эврээ тавьж өглөө.

	Хурга ухран, цовхрон үсэрснээ ухасхийн хуцын матигар эврийг хүчтэй мөргөв.

	Хурганы бяцхан эвэр иргийн дэгээ шиг махир эвэрт тээглэгдэв. Тэр хоёр яаж ч үзээд салж өгсөнгүй.

	Ирэг энэ удаа үнэхээр уур нь хүрчээ. Хүүхдүүдийг ирж тусалж амжаагүй байтал, хөгшин ирэг эвэртэй хургыг агаарт өргөж, хоёр гурван удаа хүчтэй сэгсэрлээ. Тасхийсэн чимээ гараад, хурга хажуу тийш үсрээд явчхав.

	Азизыг эвэрт рүүгээ хүрч очиход хурганы нь эвэр алга болчихсон, нэл цусан дунд хэвтэж байлаа.

	Азиз уйлж ирэг, түүний эзнийг харааж зүхэв. Тэгээд яах ч билээ дээ.

	Ингээд шархтсан хургаа гэртээ аваачихаас өөр аргагүй болжээ.

	Азизыг уйлсаар хүрч ирэхэд, эцэг нь:

	— Чиний л буруу шүү дээ, хүү минь. Энэ хургыг эрхлүүлж бас мөргөлдүүлж сургах хэрэггүй байсан юм. Дараа нь чамайг ч бэртээж болно. Битгий уйл, харин хайртай хургаа эвэргүй болсонд баярла. Эвэргүй байх нь түүнд дээр шүү дээ. Тайвширч үз, гэв.

	Эх нь гарч хургыг нь аваад, 

	— Би маргааш сүрэгт нь нийлүүлье. Сүргийнхээ дунд хурдан тэнхэрнэ биз, одоо хэзээ ч мөргөлдөхгүй боллоо гэв.

	Эцэг нь хүү рүүгээ очиж, мөрөн дээр нь гараа тавиад:

	— Цаг боллоо хүү минь, хонио бэлчээ. Өнөөдөр бид хонио шинэ бэлчээрт гаргана гэхэд

	— Үгүй ээ, одоо л би хургаа ёстой нэг сайн хариулна гэж Азиз хэлэв.

	 

	
ИХ МӨРГӨӨЧ ЭВЭРГҮЙ

	Бяцхан англи охин Виктория Смитэд зориулав.

	 

	Гайхах юмгүй, би бяцхан англи охин Викторияд номоо үнэхээр зориулсан юм. Энэ ч бас учиртай.

	«Прогресс хэвлэлийн газраас миний «Эвэртэй хурга» номыг дэлхийн олон хэлээр хэвлэн гаргасан юм. Ингээд 1974 оны 4 дүгээр сард энэ хэвлэлийн газраас надад ийм нэгэн захиа ирэв.

	Уг захианд «Эрхэм ноён Бейшеналиев аа! Таны «Эвэртэй хурга» ном ялангуяа эврээ унагасан хурга надад маш их таалагдлаа. «Эвэртэй хурга» ном тань миний сонирхлыг ихэд татаж байгаа учраас таныг олон сайхан ном бичнэ гэдэгт би итгэж байна. Энэ хурганыхаа тухай та үргэлжлүүлэн бичихгүй юм уу?

	Номын зураг ч бас үзэмжтэй, сонирхолтой болжээ.

	Би жижигхэн, бичиж чаддаггүй учраас аав, ээжийгээ гуйсан юм. Тэд миний хэлснийг тэмдэглэн бичсэн бөгөөд ингээд л захиа бэлэн болов. Аав, ээж хоёр захиаг маань надад уншиж өгөхөд нь би тэдэндээ баярласан юм.

	ДӨРВӨН НАСТАЙ ВИКТОРИЯ СМИТ

	АНГЛИ САУТ-КРОЙДЕН 

	 

	гэсэн байна.

	Виктория охины захиа санаанд оромгүй зүйл байлаа. Гэвч тэр миний сэтгэлийг ихэд догдлуулсан юм. Эвэртэй хурга тууж ямар санагдсанаа, Киргизийн байгалийн сайхны тухай, тэндхийн хүн ардын зан байдлын талаар уншиж мэдэх нь сонин байсан тухайгаа гадаадын хүмүүс урьд нь надад захидал бичдэг л байлаа. Гэтэл дөрвөн настай охин зохиолоо үргэлжлүүлэн бичээч гэж гуйсан байдаг!

	Би түүнд хариу захидлыг шуудхан бичээгүй юм.

	Цаг хугацаа өнгөрсөөр л байв. Алс холын англи нутгийн бяцхан охин тэсэж ядан хүлээсэн байх аа.

	Арван жил завсарласныхаа дараа би үргэлжлүүлэн бичиж чадах болов уу? Бяцхан Азизынхаа тухай яаж дахин бичдэг бил ээ? Эвэртэй хургаа хайрлан өсгөж, ихэд эрхлүүлэн, харсан бүхнээ, тэр ч байтугай нохойг хүртэл мөргүүлж сургаад, эцэст эвэргүй болгосон тэр киргиз хүүгийн тухай шүү...

	Би мянга мянган хонин сүрэг бэлчээрлэсэн өндөр уулын нутгаар аялах дуртай. Нэгэн удаа би мал маллагааны арвин баялаг туршлагатай хоньчин өвгөдөөс «ургаж гүйцээгүй хугарсан эвэр ургах болов уу?» гэж асуусан юм. Хоньчид «Янз бүр л байдаг. Ургадаг ч бий, ургадаггүй ч бий» гэж хэлсэн бил ээ.

	Хэргийн гол нь үүнд биш, харин «Эвэртэй хурганаас» дутахааргүй шинэ номоо яаж бичих вэ? гэдэгт л байгаа юм. Номынхоо баатруудыг ёстой амьд болгон, бас баярлаж чаддаг, гэхдээ зовлонгоос айдаггүйгээр дүрслэн, тэдний амьдрал багачуудын ч, томчуудын ч сэтгэлийг догдлуулж байхаар яаж бичих вэ? гэдэгт л байлаа.

	Виктория охины саналыг ч удаан бодлоо. Тэгээд дөрвөн сарын дараа Виктория чамайг дургүйцэхгүй бол чамд зориулан эврээ алдсан тэр хурганы тухай дахин нэг тууж бичихийг оролдъё гэсэн хариу бичсэн юм.

	Виктория дургүйцсэн ч үгүй, харин зөвшөөрч байгаагаа бичжээ.

	Тэр үеэс бид захидлаар харилцдаг боллоо. Захидлынхаа эхэнд бяцхан охин маань хүүхэлдэй, бүжин зэргийг зурж, төгсгөлд дармал үсгээр нэрээ тавьдаг байв. Удалгүй Виктория өөрөө товчхон захиа бичиж сурсан. Тэр охин өөрийнхөө гэрэл зураг болоод зурсан зургаас илгээж, эцэг, эх болон арван хоёр настай ах Патрикийнхаа тухай ч бичдэг байв. Тэр анхандаа «ноён» гэж бичдэг байснаа, «ах аа» гэж бичдэг болж бил ээ. Миний амьдран суудаг Фрунзе хот болоод Киргизийг Виктория газрын зураг дээрээс олжээ.

	Амласан номыг минь Виктория удаан хүлээсэн юм.

	Би 1974 он улирч, 1975 он гарах зааг дээр номоо нэг дуусгалаа.

	Амласан ёсоороо туужаа Виктория Смитэд зориулж байна. Хэрэв тэр охин «Эвэртэй хурга»-ыг үргэлжлүүлэн бичээч гээгүй сэн бол, би «Их мөргөөч эвэргүй» хэмээх энэ номоо бичих болов уу даа.

	Ингэхдээ би юуны урьд эх орон нэгтэй зөвлөлтийн хүүхдүүдэд энэ номоо уншуулахыг зорилоо.

	Зохиогч

	 


ӨЛЧИР ХҮҮ

	Хурган дээл, хурган малгай, эсгий гутал өмссөн Азиз хүү өөхөн бөмбүүлэй шиг харагдана. Ийм хувцастай явахад хүйтэнд тэр ажрахгүй.

	Эргэн тойрон нүд гялбам цасан цагаан тал цайран мэлтийнэ. Цас хунгарласан хашаанд Азиз биш, харин өвлийн жавраас дөнгөж төрсөн хүйтний хүү зогсож байгаа юм шиг санагдаж байлаа. Түүний хацар нь ягааран туяарч, нүд нь гялалзана. Хүйтэнд тэр бээр улам ч цог золбоотой харагдана.

	Хашааны урд талын цасыг арилгажээ. Аав, ээж нь Азизтай хамт цасаа зөөж нэг газар овоолсон нь бяцхан уул болжээ. Түүн рүү Азиз авиран гарлаа. Мөнгөлөг цагаан уулс алсаас үелэн үргэлжилнэ. Уулын цаана юу байгааг мэдэх нь тун ч сонин санагдаж байв.

	Азиз бодолхийлэв.

	Миний зогсож байгаа цасан уул ийм өчүүхэн, харин тэртээх уулс маш сүрлэг том байдаг нь ямар учиртай юм бол! Өглөөнөөс орой болтол бүхэл өдөржин авирсан ч энэ уулын оргилд хүрмээргүй юм шиг санагдана. 

	Азиз алс холын тэр уулс, хад асгад авирч гарахыг тун ихэд хүсэж, гүн цэнхэр тэнгэрийн доорх уулын оргил дээр өөрийгөө байна гэж дүрслэн бодоход нүд нь алсаас гийх од мэт гялалзана.

	— Ээ, эй эй! Уулсын цаана уулс! Хадны цаана хад гэж тэр бээр хашхирлаа.

	Бяцхан уул хунгар цаснаас, алсын уулс бяцхан уулнаас юугаараа том юм бэ? Хад асга яагаад уулнаас ч өндөр харагдана вэ? Уулсын цаана юу байна вэ? Тэнгэр, нар, од, сар байна уу? Өдий хүртэл яагаад би өндөр уулс, хад асгад очиж үзээгүй юм бэ? Од, саранд яагаад очиж чадаагүй, энэ бяцхан хунгар цасан дээр зогсож байдаг бил ээ гэж бодоод, Азиз өөрөөсөө ичих шиг болж хөлийн дор чахрах хунгар цасыг цөхөрсөн байдалтай дэвслэн эргэн тойрныг сонирхон харна.

	Өндөр уулс, өргөн тал, хад, хавцал цасанд дарагдаж, нам гүм байлаа. Үл мэдэгдэх уул нуруудаас аваад түүний мэдэх саравчны дээвэр хүртэлх бүх зүйлс хүүгийн сэтгэлийг тун ч догдлуулна. Дэлхий ертөнц яасан уудам юм бэ! Хүнийг уултай зэрэгцүүлбэл тун ч өчүүхэн юм даа...

	Бас тийм ч биш юм уу? Аав, ээж ер нь хүмүүс тийм бяцхан биш юм. Тэд бүгдээрээ цэлмэг тэнгэрийн дор уудам газар нутагт амьдран суудаг. Тэд хүчтэй учраас газраар байтугай, аварга том уулаар ч явж чадна. Тэр ч байтугай өндөр уулын бэлд мал сүргээ ч адгуулж маллана.

	Азиз хунгар цасан дээр хөшөө мэт баяр хөөртэй зогсоно. Салхигүй сайхан цэлмэг өдөр байлаа. Ийм өдөр аав маань хонио цас багатай, задгай нөмөр газарт бэлчээрлүүлдэг бил ээ. Харин давжаа, өвчтэй хурга л хотонд үлджээ. Тэдэнд будаа, өөр бусад амттай тэжээл өгнө. Одоо тэдний дунд мөргөдөг хурга байхгүй болжээ. Эвэртийг эвэргүй болгосон тэр тулалдааны дараа эцэг нь «хоол тэжээлээ өөрөө олж идэг» гээд, эрх танхилхан мөргөөч хургыг сүрэгтээ нийлүүлэн бэлчээрт гаргалаа.

	Азиз зуны үйл явдлыг тодхон санаж байв. Эвэр нь дөнгөж цухуйсан туранхай, зэгзгэр хургыг бэлчээрээс авч ирсэн бил ээ. Хүү эвэртийг дан няцалсан будаагаар тэжээж, түүнтэй тоглож, мөргөлдүүлж сургаад бусад хургыг мөргүүлдэг байв. Эвэрт бараг сөхөрч унатал нь хургануудыг мөргөж хөөхөд, тэд царайчилсан байртай ялан дийлэгчээ харна.

	Өөрийнх нь дохиогоор хайртай хурга нь нохой, хүн рүү хүртэл мөргөх гэж байгааг хараад, Азиз бахархдаг байлаа. Эвэрт хөлөөрөө газар цавчилж, толгойгоо сүрхий омогтой данхгануулж, хулмагар чихээ соотойлгоно.

	Хөрш айлынх нь хүү Султаны хөгшин цагаан ирэгтэй хайрт хурганыхаа хийсэн тэр эмгэнэлт тулалдааныг Азиз сайн санаж байлаа. Мушгиралдсан бүдүүн эвэртэй, хүчтэй том ирэг хургыг гомдоочихно гэсэн мэт түүнийг анхаарсангүй. Гэвч бяцхан мөргөөч түүнийг нэгэн удаа маш их уурлуулснаас тэр том ирэг мөргөөч бяцхан хургыг эвэргүй болгож орхив.

	Азиз бухимдаж, «дасгалжуулагчаа» гутаалаа, одоо чи бэлчээрт гарч өөрөө идэш тэжээлээ олж ид, надгүй яаж амьдрахаа мэдээрэй гэж хургандаа уурлана.

	Тэр золгүй тулалдаанаас хойш нэлээд хэсэг хугацаа өнгөрөхөд Азиз ч хургандаа гомдохоо больж, эвэргүй болсонд нь харин өрөвдөх болов. Түүний бужгар зөөлөн нурууг дахин дахин илж, хургаа дагуулан хамт гүймээр санагдана. «Боль, энэ хургатай дахиад битгий орооцолд! Түүнийг эрхлүүлж бүр мөргөлдүүлж сургах хэрэггүй байсан юм. Энэ золиг чамайг ч юм уу, эсвэл та нарын хэн нэгийг мөргөж зэрэмдэг болгохоос л би ямагт болгоомжилдог. Бусад хурга шиг л бэлчээрт гараг. Би сүрэгтээ нийлүүлэн авъя» гэж эцгийнхээ хэлснийг санав.

	Өнөөдөр эх нь уйтгарлан суугаа хүүгээ тайтгаруулахаар шийдэж:

	— Дамшиг минь, чи түүнийг арай эрт мөргөлдүүлжээ. Эвэр нь яагаа ч үгүй зөөлнөөрөө шүү дээ. Магад ирэх жилээс бэхжиж, дугариг болж ясжих байсан юм. Тэгсэн л бол Султаны тэр иргийг дийлэх байсан. Дийлэхгүй юм аа гэхэд л эвэртэйгээ л байх байсан юм даа гэв.

	Тийм золгүй юм болно гэж бодоогүй байсандаа Азиз улам уйтгарлана. Юунд ч эцэг, эхтэйгээ зөвлөлдсөнгүй бил ээ? гэж бодох тусмаа улам л уруу царайлж:

	— Ээж ээ! Миний л буруу!.. гэнэ.

	— Тайвшир, хүү минь! Өнгөрсөн юмыг яриад. Би гэрээ цэвэрлэчхээд, хэдэн хургандаа тэжээл өгье. Чи аав руугаа оч гэв.

	Азиз тайвширсангүй. «Хурга минь, чи огт буруугүй, надаас л болж чи эвэргүй болсон. Тэнэг намайг уучил! Одоохон би бэлчээр лүү явлаа. Тэгээд хоёулаа уулзъя. Эрх минь, ижилдэн дасаагүй сүрэгтэй хамт явахад ямар байгаа бол гэж бодно.

	Азиз юмыг яаж мэдэх вэ гэж саравч руу шагайн харлаа. Хөөрхий найз нь тэнд байсангүй. Хүү овоолсон цасан дээр гарч, бэлчээрийн зүг харав. Эргэн тойрон цайран гялалзана. Уулын энгэрт эцэг, бас хонин сүрэг нь ч харагдсангүй. Магад тэд салхинаас нөмөрлөж, хонхорт орсон байх. Азиз овоолсон цаснаас гулсан бууж, хонины шинэхэн мөр дагаж бэлчээр лүү явахаар боллоо. Гэнэт ямар нэгэн чимээ гарлаа.

	Энэ дуу цасан цагаан талыг цочооч, өвлийн нам гүмийг эвдэв. Онгоц нисээд өнгөрөх шиг болохоор нь, Азиз дээш өлийн тэнгэр ширтэнэ. Тэр бээр онгоц байтугай бүргэд, хэрээг ч олж харсангүй. Гэвч тэр дуу уул нуруу, уудам талын нам гүмийг сочоон, улам хүчтэй нүргэлнэ. Ямар нэгэн аймшигтай хүчтэн ойртон ирж байгаа мэт газар хүртэл доргих шиг болов.

	Азиз сандарч, чухам яах гэж хунгар дээр зогсож байгаагаа хүртэл мартжээ. «Хаанаас энэ дуу гараад байна. Улам ойртоод л...» гэж бодон ийш тийшээ харна.

	Хавцлаас багир хар утаа савсуулан, нэгэн трактор наашлан айсуй. Байшингийн чинээ данхар ачаатай трактор ирж яваа нь Азизад тодхон харагдах бөгөөд үл таних сахалтай хүн кабинд нь явна. Тракторын чиргүүлд боодолтой өвс ачжээ.

	Азиз малгайгаараа даллан:

	— Ах аа! Ах аа! гэж баярлан хашхирав.

	Трактор замаас гарч, талын дундуур өргөн зурвас мөр гарган урагшилна. Азиз хүү цээжээ хүртэл цасан хунгарт шигдэн трактор луу шуудхан ухасхийв.

	Хүүг харангуут, түүнийг жалгын цасанд уначих вий гэж тракторч эмээн, жолоогоо түүн рүү эргүүлэн:

	— Хүүе банди аа, зогсоорой! Би чам руу яваад очъё гэв.

	Хүү зузаан цасан дундуур зүтгэн, цовоо дуугаар:

	— Би өөрөө яваад очиж чадна, жаахан хүлээж байгаарай! гэнэ.

	— За тэгвэл хоёулаа л хоёр талаасаа уулзъя!

	Трактор, хүү хоёр цасан дундуур зүтгэсээр бие биедээ ойртлоо.

	— Чи ядраа биз дээ, байдаг юм чинь норчхож гээд зөрүүд бяцхан хүү рүү тракторч хөгжилтэй харан, чиргүүл дээр бушуухан гараадах гэв.

	— За ах аа, одоохон...

	Трактор аажимхан зогслоо. Азиз ч боодолтой өвс өөд авиран гарч:

	— Ах аа, та энэ өвсийг хааш нь авч яваа юм бэ? гэхэд, тракторчийн ам нь хөдөлж, нэг юм хэлэх шиг болсон ч Азиз чухам юу гэснийг нь дуулсангүй. Трактор паржигнан асаж, жолооч нь байдаг хоолойгоороо:

	— Чи Султаныхыг мэдэх үү?

	— Мэднэ.

	— Дарга, тэдний суурьт өвс буулга гэсэн юм.

	— Яагаад манайд өгөхгүй байгаа юм бол?

	— Танайд чинь өвс байтугай юм бий. Танай аав ч их нөөцтэй хоньчин шүү дээ. Дараа ирэхдээ л танайд өвс авчрамз гэж тракторч тайвуухан хариулав.

	Тракторчин, аавыг нь магтсанд Азиз сэтгэл дүүрэн байлаа.

	— Дахиад хэзээ ирэх вэ?

	— Тэсэж бай, чи аяндаа мэднэ. Аавдаа мэнд хүргээрэй! Сахалтай тракторч ах гэхээр аав чинь андахгүй.

	— За, за би буух уу?

	— Буувал буу, буу.

	«Би Султаных руу явахгүй. Тэдний бүдүүн ирэг нь миний бяцхан хурганы эврийг унагасан. Тэгэхлээр явдаг юм бил үү, яадаг юм бил ээ? Нэгэнт ийм өндөр өвсөн дээр гарсан болохоор буумааргүй, явмаар л санагдана. Дахиад ийм завшаан таараа ч бил үү?» гэж Азиз дотроо бодсон боловч, дуугарсангүй.

	Азизад гэр, хашаа саравч нь илхэн харагдаж байлаа. Ээж нь хургандаа тэжээл өгч байв. Гэрийн баруунтаах хотгорт аав нь хониныхоо дэргэд яваа нь харагдана.

	«Ийм өндөр юман дээр намайг сууж байхад аав ч тэр, ээж ч тэр яагаад харахгүй байна! Хаанаас ч би харагдана шүү дээ. Эргэн тойрон нүргэлэх дууг тэд сонсохгүй байна гэж үү? Аль эсвэл Султаны аавынх руу явж байгаа тракторын ачааг сонирхохгүй байгаа юм болов уу? Аяа, хүүгээ хардаг ч болоосой, харвал л танина даа. Хашхирдаг ч юм бил үү. Үгүй ээ, эвгүй юм, ер нь тэглээ ч тэд дуулахгүй байх аа».

	Гэнэт хаанаас гараад ирэв гэлтэй Султаны бор царай харагдав.

	Азизыг гэр орон, аав, ээжийгээ харж байх хооронд Султан түүнийг холоос таниад, нуугдан дээшээ авиран гарч ирсэн байх нь. Сахалтай тракторч энэ бүгдийг харсан хэдий ч дуугараагүй юм санж.

	— За найз минь, чи надад өвс ачиж явна уу? гээд Султан том хүн шиг малгайгаа хазгай тавьж, хөвөнтэй өмдөө дээш нь татаж, нэлээд буурьтай хүний шинжтэй Азиз руу гараа сунгав. 

	Азиз Султаны гарыг хүчтэй угзарсанд, тэр бээр золтой л ойчсонгүй.

	— Өө!.. Чи ч мөргөөч хурганаасаа илүү чадалтай юм аа. Гэвч эврээ мултлуулсандаа даруухан байх нь дээр байх аа! гэв.

	Султаны энэ үгэнд Азиз илт дургүйцэж, түүн рүү бөхийн:

	— Чи битгий онгироод бай! Тэгэхэд чинь миний мөргөдөг хурганы эвэр нь зөөлхөн, сайн хатуураагүй байсан юм чинь. Би арай эрт чиний хөгшин ирэгтэй мөргөлдүүлсэн байна лээ гэхэд, 

	— Чи тийм сүрхий ухаантай болчихсон юм бол шинэ эвэр ургаж хатуурахаар нь хургаа аваад ир. Дахиад нэг үзэлцүүлье. Би чамайг тэр явдлаас сургамж авч, хаширсан байх гэж бодож байна, гээд боодолтой өвсний хамгийн дээд үе өөд хэнэггүйнхэн авирав.

	Моторын дуунд тракторч тэдний яриаг тэр бүр сонсож чадаагүй ч, маргаж байна гэдгийг мэдэж байлаа.

	— Хүүе, жулдрайнуудаа больцгоохгүй бол, хоёулыг чинь...

	«Харсан ч, дуугүй бай» гэсэн аятай Султан сахалт руу нүд ирмэлээ.

	Тракторч, Султаныг гээд байгаа юм шиг Азизад санагдав. Үгүй сэн бол сахалт эр яагаад гэнэт биднийг загнахаа болив?

	Азиз алслан холдсоор байгаа гэр, хонин сүргээ өндөр дээрээс харсаар л явна. Тээр тэнд аав нь бутны цасыг сэгсэрч унагаад, хагдарсан навчсыг ажиглан харж байв. Азиз хүү бушуухан л аав дээрээ очмоор санагдана. Тэгснээ гэнэт боодолтой өвсөн дээр цовхрон дэгдэж гараа алдлан тэртээ өндрөөс цасан дунд үсрэн буув. Шар хошуутай ангаахай л гэмээр харагдав.

	Султан нүдэндээ итгэж ядан:

	— А-зи-из, юу болж байна аа! гэж чанга хашхирав. Мөргөөч хурганыхаа зөөлөн эвэр шиг Азизын хөл, гар хугарчихаа болов уу? Надаас боллоо гэвэл яах вэ? гэж бодлоо.

	Султаны хашхирахыг сахалт сонсоод мөн л балмагдан сандарч, огцомхон гэгч трактороо зогсоогоод кабинаасаа үсрэн гарч чиргүүл рүү ухасхийв.

	Харин золгүй явдал болсонгүй. Азиз хүү хөнгөхөн, бас цас зузаан боловч хунгарлан хатуураагүй байжээ. Азизын унасан газар бараантан харлаж, өөхөн бөмбүүлэй болчихсон жаал хүү тракторын иржгэр мөр даган гэрийн зүг гүйж байлаа. Тракторч сая нэг амьсгаа авч, «хөөгөөд ч яах вэ» гэсэн байртай Азизын хойноос харснаа нүдээ онийлгон Султаныг ууртайяа ширвэн харав.

	Султан айсандаа уйлахаас наагуур л байлаа. Тэгээд холдон яваа найзынхаа араас айсан байдалтай ширтэнэ...

	Тэднээс баруухантай уулын энгэрт байсан Азизын эцэг болсон явдлыг харчхаад хүүгээ тосон яаран давхиж ирэв. Тракторч тостой ханцуйгаараа даллаж:

	— Ээ, Бакир ах, танай хүү зоригтой хөвүүн юм аа! гэв.

	 

	«МИНИЙ МУУ МУХАР ЭВЭРТ»

	Азиз гэртээ ирэнгүүтээ л хургаа эрж гарав. Эцэг нь хүүгийнхээ байдлыг ойлгож, түүнд саад хийхгүйг бодно.

	Хонин сүрэг уулын бэлээр тархан бэлчээрлэнэ.

	Энгэр газрын цас ов тов цоохортжээ. Салхины аясаар түрүү жилийн ногоо цасан дороос ил гарсан байлаа. Энд сая төрсөн хургаа бэлчээнэ. Тэд анх удаагаа цасан дороос хоолоо олж идэж байгаа нь энэ бөгөөд бяцхан хөлөөрөө цас малтаж үл чадна. Яг л тэдэнд тохирсон газар ажээ. Тэд нимгэн цасан дороос цухуйж байгаа агь, шарилж, хагд өвсийг хааяа нэг зулгаана.

	Азизыг хонин дундуур аажуухан алхлахад, хонь жаал хүүд зай тавьж өгөх дургүй байв. Азиз хурга бүрийг ажиглан, анхааралтай харж явлаа. Хурганууд нь уруул амаа долоон, тургиж, өвсний иш үндсийг цастай хаман иднэ.

	«Миний мухар эвэрт хаана байна вэ? Намар аав минь хөгшин иргүүдээ мах бэлтгэлд тушааж, оронд нь жижигхэн хурга авсан чинь одоо бүр том төлөг болжээ. Миний мухар эвэрт хаана байна?»

	Бүр өнгөрсөн зун тэднийг ганц нэг өвс тастаж эхлэнгүүт л эхээс нь салгаж бил ээ. Өвөлд өнтэй оруулахын тулд тэдэнд тарга тэвээрэг авхуулах хэрэгтэй байлаа. Хургануудаа тарианы хадсан талбайд оруулж бэлчээснээр нэлээд тэвээрчээ.

	Тарга хүч авсан, гарын ая даах хурганууд л энд бэлчээрт байх агаад тэд хүйтэн байлаа ч бэлчээрийн өвсөөр хооллож чадна. Хэнз давжаагийн дулаан хашаанд үлдээсэнд ээж нь харж хандана.

	Энэ өвлийг Азиз ихэнхдээ гэртээ л өнгөрүүлэв. Тэгэхдээ эхдээ тусална. Хааяа нэг эцэг рүүгээ явмаар санагдвал өнөөдрийнх шиг очдог байв.

	Эвэртэй хурга нь эврээ хугалаагүй сэн бол Азиз хэвийн нэгэн амьдралд дасаж, номхон хоньдын дотор тэнэж явахгүй байсан л даа. Тэр бээр өөрийн цовоо цолгин зоригт бяцхан хургатайгаа хаяагүй бардамхан явж, дуртай цагтаа л мөргөөч хургаа энэ номхон хоньдын аль нэг рүү нь л тавих байсан даг. Тэгээд ч эцгийн зэмлэлийг үл тоомсорлон, хаашаа л явмаар санагдана тийшээ л хургатайгаа хамт гүйж байх сан бил ээ.

	Азизын тэр хурга энэ төлөгнүүдтэй нэгэн жилийнх гэхэд итгэмгүй шахам, бүгдээс нь том бөгөөд өхөөрдөм хөөрхөн. Тэр хурга алийг ч гэж ялгалгүй энэ тэр лүү үсчин цовхчиж, хөлөөрөө газар цавчилж, толгой хаялан, хамраа тургиж, тэдэнтэй мөргөлдөх гэж урин дууддаг байсныг хоньд санана гэж үү.

	Харин одоо болохоор эврээ булгалчихсан түүнийг бусадтай нь хамт бэлчээрлүүлэх болж байдаг.

	Хаана байна, тэр одоо? Нуугдчихав уу? Аль эсвэл ижлээсээ тасран үлдчихэв үү? Түүнийг дийлдлээ гэж баярласан төлөгнүүд сүргээсээ хөөж гаргасан юм болов уу? Ер нь аливаа амьтанд иймэрхүү зан ч бий шүү. Гэвч сүргийн эзэн аав минь ийм юм гаргуулахгүй л баймаар даа. Тэгтэл яагаад эвэргүй, мухар хурга минь хаана ч харагдахгүй байна вэ?

	Азиз эсгий гутлынхаа хоншоороор дов сондуулын цас өшигчсөөр, тогтуухан бэлчиж байгаа хонины нөгөө тал руу явав. Сэтгэл нь тун их түгшиж байлаа. Уулын өргөн бэлчээрт тарж бэлчсэн таван зуун хонийг толгой дараалан харсан шиг санагдана. Хайртай хургаа танихгүй гэж баймааргүй дээ. Азиз ихэд ядарч хөлөө арайхийн л зөөж тавих бөгөөд уйтгартай харагдана.

	«Энэ чинь аав танаас л боллоо» гэж хэлмээр санагдан, гомдолтой нь аргагүй уруулаа жимийн эцэгтээ дөхөн очив. Бөхийн ургасан арцны бүдүүн мөчир дээр эцэг нь тухтайхан сууж байв. Нэхий дээлийнх нь зах цан хүүрэг болсон ч зээрд морио бахдан харж суух ажээ. Морь нь туурайгаараа час чахруулан малтаж, өвс зулгаан, тааваараа идээшилнэ.

	«Хургаа олоогүй дээ ичгэвтэр биш үү? Хүү минь, тамир тэнхээ чинь барагдаа юу? Надаас асуусан бол би хэлээд өгөлгүй яах вэ? Нэрэлхээд нэрээ идэхгүй, асуу л даа» гэж эцэг нь доогтойёо инээх шиг хүүд санагдав.

	Эцэг нь цан хүүрэг болсон сахлаа имрээд, хөлдөж дарайсан нэхий бээлийгээрээ хөгжилтэй гэгч даллан:

	— Хөөе, Азиз, хэчнээн хонь бэлчиж байна? Чи сайн тоолов уу? гэв.

	Эцгийн дууных нь өнгө Азизын шарыг хөдөлгөв. Эцгийгээ зориуд ингэж хэлж байгааг хүү мэдэж байв. Тэгээд ч тэссэнгүй сөөнгө дуугаар:

	— Миний хурга хаана байна? гэж хашхирав. 

	«Үнэнийг эс хэлбэл хүүгээ уйлах байх» гэж бодоод, эцэг нь тайван босож, хормойныхоо цасыг сэгсэрлээ.

	Хагас мянган сүргийн эзэн, ханхар цээжтэй, тэр өндөр өвгөн хүү рүүгээ ойртон, яг л өвлийн өвгөн шиг баргил дуугаар:

	— Ээ, хүү минь... хурганд чинь барагтайхан юм болоод байна. Чи л дэмий юманд сургаж. Сүрэгтэйгээ хамт бэлчээрлэхгүй, зөрүүд зожиг болжээ. Гагцхүү мөргөлдөж л сурсан юм байна. Султаны ирэгтэй тулснаас хойш хэд хонов доо! Бараг долоо хоночхов уу? Тэгээд ч өөрөө өвс идэх ч дургүй. Магад өвдсөн бололтой гэв.

	Азиз сэтгэл нь зовж хурган дээлийнхээ энгэр заамыг яран:

	— Хаана байна? Хургыг минь заагаач! Худлаа тэр өвчлөөгүй... гэж уйлагнав.

	— Битгий гонгиноод бай! Хэдий болтол түүнийг энд тариагаар тэжээх юм. Муу юманд сургасны гай энэ дээ гэв.

	Азизын нулимс хацраа даган урсана.

	— Хаана байна? Үзье гэв.

	Эцэг нь хүүгээ хөтөлж, аргадах гэсэн боловч, тэр айсан туулай шиг булт үсрэв.

	— Больё, гэж эцэг нь хэлээд хүйтэн агаараар цээж дүүрэн амьсгаллаа.

	— Тэр нохойн хошууны бутыг харж байна уу? Тэр бутан дор өвс дэвсээд чиний зөрүүдийг хэвтүүлчихсэн байгаа гэхэд Азиз бут руу ухасхийв.

	Эвэргүй хурга нь хөдлөхгүй хэвтэнэ. Том хувин шаргал нүд нь амьгүй юм шиг гөлийгөөд, гал цог нь бүр буурчээ.

	«Чи л намайг ийм болгочихлоо. Хагацахаас даа» гэх шиг Азизад санагдав.

	Хүү өвдгөөрөө сөхрөн унаж, хургаа тэвэрлээ. Эвэргүй хурга нь ихэд эцэж турж, хавирга нь нийлэх шахжээ. Амьдын төдий байгаа зөрүүд хурга нь хэгзгэрхэн хөлөө сунган хэвтжээ. Хөлөө нугалах тэнхэл түүнд байсангүй. Азиз хурганыхаа зөөлөн үстэй, хөөрхөн толгойг илэхэд булгаран унасан эврийнх нь цусны ором ч арилаагүй байв.

	Хүү хурганыхаа толгойг өвдөг дээрээ тавилаа. Эвэргүй хурга нь хүү рүү үл харна.

	— Миний муу хурга... чи яагаад ингэж... гэснээ ер юу хэлснээ мэдэлгүй, Азиз дахин чимээгүй мэгшин уйллаа. Тэгснээ цасан дундаас цухуйсан өвс тастаж эвэргүй хурганыхаа хөхөрсөн уруулд хүргэв. Хурга нь амаа ч ангайж чадсангүй. Дөнгөж нэг үнэрлэж үзээд, чихээ үл мэдэг хөдөлгөн хачин амьсгаадав. Азиз хөрж омголтсон уруулыг нь арайхийн татаж, аманд нь өвс хийлээ. Хурганд зажлах тэнхэл байсангүй. Хүүд аймшигтай санагдаж, «хургаа гэртээ л аваачъя» гэж бодов.

	Хэдий турсан ч өргөхөд хүнд байлаа. Хөл дээр нь босгох гэж оролдон, хүзүүгээр нь тэвэрч чирч ядлаа. Хурга нь ядаж ганц ч алхалгүй гуйвсхийн унав. Хөл дээрээ тогтож үл чадан, шургачин байлаа.

	Азиз цурхиран уйлж, эцгээ дуудаж:

	— Аав аа, хурдхан шиг хургаа гэртээ авч харья! гэв.

	Хашир хоньчин хүүгийнхээ санаа зовж «өөрт нь учирсан энэ явдалд хэрхэн цөхрөнгөө баран шаналж» байгааг яг мэдэж байлаа. Эцгийн сэтгэл уярч байлаа ч тэр бээр биеэ барина. Тэр бээр «аливаа амьтны үрийг алаг нүдний цэцгий шигээ л хайрлаж бай» гэсэн киргизийн цэцэн үгийг санав. Биеэ барьж эс чадаад хүүтэйгээ хамт уйлбал хэн тэднийг тайтгаруулах сан бил ээ? Эцэг намуухан дуугаар:

	— Ийм болчихно гэж хэн санах бил ээ... өглөө л зүгээр явж байсан. Хүний хүн хүрэн бөөртэй гэж, энэ хурганы турж эцэж байгаад үнэндээ би эртнээс санаа зовж л байлаа... Одоо л чухам цаг алдаж болохгүй. Амьд голтой дээр нь аваачих хэрэгтэй гэв.

	Хүү хурдлан гүйж, сүргийн дэргэд идшилж байсан эмээлтэй морийг хөтөлж ирэв. Тэр аавынхаа «амьд голтой дээр нь» гэж хэлснийг сайн ойлгосон ч үгүй, гэхдээ айсаар л байлаа.

	— Аав аа, хурга маань үхэж байна уу? Тийм үү?

	Хүү эцгийнхээ араар сундалдлаа.

	«Хонио хараад үлдэнэ байх гэж бодсон юм. За яах вэ яваг. Ээжид нь хүргэж өгчхөөд буцаж ирэхээс... хоньд холдчихгүй биз» гэж бодсоноо хургыг урдуураа дүүрч, морио давирахдаа Азизын асуултад сая л нэг:

	— Хэн мэдэх вэ? Нүд нь гөлийчхөөд, амьд голтой л... ам нь бүр зуурчхаад. Чиний өгсөн өвсийг хүртэл идэхгүй байна шүү дээ. Амнаас нь өвс цухуйж байгааг харж байна уу? Ээжтэйгээ хамжиж будаа өгөх гээд үзээрэй. Идэж ч магад. Хичээгээрэй, ээ дээ хүү минь, чиний энэ бардам, давилуун амьтан чинь ямар болж вэ дээ? гэж хариулав.

	Азиз ойлгосонгүй, эцгээсээ лавлан асуув.

	— Бардам гэнэ үү? Бардам гэж юу гэсэн үг вэ?

	— Тийм ээ, бардам гэж чухамдаа энэ л хургыг хэлж байгаа юм. Бид түүнийг залхаая гэсэндээ л будаа тариа, талхаар тэжээхээ больсон. Бусад хонь шиг өвсөө өөрөө олж идэг гэж бодсоных л доо. Гэтэл энэ эрх танхил, бардам амьтан зөрүүдэлж, «Би буруугүй. Та нар өөрсдөө тэжээж сургачхаад. Өөрсдөө л надтай тоглож, намайг бусдыг мөргөхөөр хөөрч баясдаг байсан... Муу юманд сургаагүй бол би ийм болохгүй байсан... харин дараа нь намайг шийтгэж байна. Амиа хаацайлаад үзье... аль эсвэл өлсгөлөнг тэвчье. Тэгээд та нар дахиад надтай ноололдоорой. Үгүй бол би зоргоороо үхье» гэж хонины өчүүхэн ухаанаараа эргэцүүлэн бодсон юм байлгүй. Тэнэгхэн зөрүүд амьтны бардам зан энэ л дээ.

	Азиз айсан янзтай хүзүүгээ гүрдийлгэн, бяцхан нөхрөө хажуухнаас харан: «Яг тийм байна. Аав эвэргүй хурганы минь занг тун ч сайн мэджээ» гэж бодов.

	— Хүү минь, хурга чинь одоо сэхвэл... сурч дадсан хоолыг нь хориод яах вэ.

	Азиз морины нуруун дээр бүүвэйлэгдэн, зориг муутайхан шулганан:

	— Сэхэх болов уу? гэв.

	Том үнэгэн лоовууз өмссөн эцэг нь хүү рүүгээ эргэн харж, баргар царайлан:

	— Хүү минь, хэн мэдэх вэ? Харж байж болъё гэлээ.

	 

	СҮҮТЭЙ БУДАА

	Гэрт ойртох тутам яарцгааж, хүү эхийгээ дуудаж:

	— Ээж ээ, эвэргүй хургаа гэртээ оруулъя. Ээж ээ бушуулаач гэв. 

	— За тэгье дээ, тэгье, бойтог үр минь. Чиний эрх хурга хүйтнийг даах болов уу? Аль вэ, туслаач босгоодохъё.

	Азиз өвдөж зовсон нөхрөө тэврэн, үүдний пинд орууллаа. Нүүрс түлсэн пийшин халуу дүүгж байв. Хүү итгэж горьдсон байдлаар хургаа ажиглан харна. Аятай дулаахан байгаа учраас эвэргүй хурга нь юу юугүй л үсрэн босож, хөлөө тэнийлгэхийг хүлээж ядна. Үнэхээр л хөл нь хугарсан мэт өөрийн мэдэлгүй нугарч, нүд нь ч гэсэн сүүмийн харагдана.

	Азиз төмөр тавагтай будаанаас алган дээрээ тавиад, хурганыхаа аманд ойртуулав.

	— Май мөргөөч минь! Ид ид, дороо л тэнхэрнэ. За ид, тэгвэл үхэхгүй!.. гэв.

	Ээж нь хүүгийнхээ хэлснийг сонсож байв. Хүү нь дүүгээ энхрийлж байгаа юм шиг л байсанд эхийн сэтгэл уяран догдлов.

	Амьтай төдий байгаа хөөрхий тэр амьтан будаа руу ухасхийх байтугай долоож ч чадахгүй байв. Дөнгөж нэг үнэрлэх төдий болоод л толгойгоо унжууллаа. Ээж нь шанагаар бүлээн ус хутгаж, будааны тэвшинд хийв. Ээжийнхээ юу хийх гэж буйг Азиз үл ойлгож, гомдолтой нь аргагүй: 

	— Ээж минь, хараач дээ. Хурга маань будаа ч идэхгүй юм, өнгөрөх нь дээ гэв.

	Ээж нь ноолууран алчуур мөрөн дээгүүрээ тавьж, хурганы арьсаар эмжсэн ногоон хилэн хантааз өмсжээ. Гал дээр байсан будаагаа тэвшинд хийж хутгаад, хүү рүүгээ ширүүхэн харж:

	— Хургаа үхчихвэл уйлах гэж үү? Наадахын чинь оронд би үхэх болж байна уу? Үхэх бол яагаад ч нэмэргүй... Одоохон би амттайхан будаа чанаадахъя, идэж магадгүй гэв. Хурга чинь юм идэлгүй удсан учраас эрүү нь зуурчхаж гэж аав хэлэв.

	Аав, ээж хоёр нэг л юм болсон шинжгүй. Тэдний хувьд хурга үхнэ гэдэг ердийн нэг тоогүй явдал бололтой. Магадгүй тэд гуниглах ч үгүй байх аа. Томчууд ийм л айхавтар...

	Азиз ээжийнхээ сүүтэй будааны ид шидийг хүлээн, энэ л будаа хурганд минь тус болно байх гэж бодож суув.

	«Хайртай хурга минь, бяцхан мөргөөч минь сэхээч дээ, чи» гэж чөлөө завгүй үглэж, дэргэдээс нь холдолгүй ууц нурууг нь илбэж, сүүмийсэн нүдийг нь ажиглан харна.

	Будаа ч бэлэн болов. Дутуу болж бөөгнөөгүй, шингэн сайхан будаа болжээ. Хүүхдэд өгөх гэж байгаа юм шиг ээж шар тос ч хийв. 

	Хүүгийнхээ тэсэж ядан хүлээж байгааг ээж нь мэдээгүй дүр үзүүлэн, савтай будааг хөргөхөөр шалан дээр тавив. Азизын санаа зовсоор, цаг ч өнгөрсөөр л байв. Ид шидтэй энэ л сүүтэй будаагүй бол хурга нь юу юугүй л амьсгал хураачихмаар санагдана. Үүнийг ээж анзаарахгүй байна гэж үү!

	Азиз уруул амаа яаран долооно. Тэр өлсөхөөрөө тэгдэг аж.

	— Ээж ээ, бушуулаач, ээж ээ, будаа идэхгүй бол хурга минь үхэх нь ээ... гэхэд нь, 

	— Адгуу минь одоохон, одоохон гэв.

	Ээж нь хурганы амыг хүчээр ангайлган, савны ёроолоос будаа авч аманд нь хийнэ.

	— Идэж л үзээрэй дээ.

	Азиз савтайгаа барин, ээжийгээ шавдуулан:

	— Дахиад ээж ээ, дахиад гэнэ.

	Хурга халуун бүлээн будааны амтыг аваад ямар нэг юм санав уу гэлтэй сүүтэй будааг аажимдаа долоож гарав. Ээж нь хөхүүл хүүхэд шигээ л аманд нь будаа хийж байлаа.

	Уйлж унжсан Азизын нүүрт инээмсэглэл тодорлоо. Сандарч мэгдсэн алаг хар нүд нь дахин очтойн гялалзав.

	— Ээж ээ, дахиад, дахиад будаа... гэнэ.

	«Амьтан ч гэсэн хүний нөхөр болж болох юм. Үр минь юун ч халамжтай юм дээ» гэж бодов. Ээж нь бөхийж хүүгээ элгэндээ тэвэрч, аяархан өргөөд:

	— Миний хүү нулимсаа арч, чиний зөрүүд хурганы хошуу ам нь бүлээцлээ. Сүүтэй будаа маань ходоодонд нь орвол тэр үхэхгүй ч байж магад... Бас магад ч үгүй... яаж мэдэх вэ?.. гэв.

	Тэгэнгүүт Азиз гараас нь мултран:

	— Миний муу мухар эвэрт, гээд дахиад л уйлмаар санагджээ.

	 

	МАЛЫН ЭМЧИЙН ИД ШИД

	Хаалга гэнэт нээгдлээ. Тэднийд яаруу гэгч орж ирсэн малын эмч, хуучин танил Сманыг эх, хүү хоёр гайхан харав. Сахалтай тракторч энэ эмчийг эцэгт нь туслуулахаар дуудсан ажээ.

	Эмч нутгийн хүмүүсийн хэнтэй нь ч адилгүй хүн байлаа. Цонхигор царайтай, туранхай эмч пальто, малгайгаа тайлж, ямааны эвэр өлгүүрт өлгөөд цаад өрөөнд орж, цай ч уулгүй, цагаан халаад, малгайгаа өмсөж, хурга руу дөхөж очив.

	Эмч урт том хайрцгаас нэгэн гялалзсан зүйл гаргав. «Сонин тоглоом» байна даа гэж Азиз бодлоо. Малын эмч эвэргүй хурганы өмнө явган суугаад хавирга, гэдэсний хавь газрын ноосыг нь ярж, барилан үзэв. Хайрцгаас гаргасан өнөөх гялалзсан чагнуураараа өвчтэй хургыг чагнаж үзэн, мөнгөн устай халууны шилийг хаа нэгтээ нь хавчуулав.

	Ийм халууны шил ээжийнх нь авдарт байдаг байлаа. Азиз хааяа нэг халуурвал ээж нь өнөөх шилийг суганд нь сайн гэгч хавчуулаад нэлээд байзнаснаа дахин авч, санаа алдан «38-39» гэж шивнэдэг ажээ.

	— Салхинд цохиулжээ. Хоёр гурван өдөртөө гадаа гарч болохгүй. Чамд шөл хийж өгье, хөлрөх байх. Хөдөлгөөнгүй хэвтээрэй! Эдгэрэхээрээ ямаа шиг л гадаа үсэрнэ биз гэнэ.

	Эх нь Азизыг дулаан хөнжлөөр хучиж, бүүвэйлнэ. Тэгснээ гурав дөрөв хоноод л эрүүл болчихсон, эрүүл агаарт харайж явна. Мөнгөн устай халууны шилэнд нууц хүч их байдаг бололтой юм аа.

	Энэ удаад ч эмч ах түүний хургыг мөн тэгж эмчлэхээр шийдлээ. Ингэхлээр хурга нь эдгэрч л таарна даа.

	Эмч турж эцсэн хурганы хавирга, гэдсийг илж, тал тал тийш эргүүлж үзнэ.

	— Уушги, зүрх нь зүгээр. Тэгэхээр салхинд цохиулаагүй гэсэн үг. Өөр өвчин ч алга. Магадгүй, түүнийг ганга жалга руу түлхэж унагасан уу, аль эсвэл олон хоног хашсан юм биш биз?

	— Үгүй, яалаа гэж! Тааваараа л бэлчиж явсан юм.

	Эмч итгэж ядан ээж рүү харснаа:

	— Битгий нуугаарай. Тэгээд яагаад... гээд үгээ таслалаа.

	Азиз бүлх залгисан юм шиг болов. Эмч «Тэгвэл эвэр нь яагаад хугарч, уг нь юунд цус болсон юм бэ?» гэж лав хэлэх гэсэн байх.

	Гэвч Сман яриагаа өөрөөр үргэлжлүүлж:

	— Гэдэс нь яагаад хоосон байна? Хурга чинь ердөө л үхтлээ өлссөн байна. Өлсгөлөнг өвчин гэж нэрлэж болох юм гэв.

	Эмч хурганы амыг сурмаг ангайлган:

	— Та нар дөнгөж сая түүнд сүүтэй будаа өгчээ.

	Ээж, хүү хоёр эмээсэндээ чив чимээгүй болов. Эмч дуугүйхэн байснаа гэнэт духаа атируулан, хараацайн жигүүр шиг нарийхан хөмсгөө өргөн инээд алдан:

	— Та нарынх тун зөв байна. Та нарт хүн хэл ээ юү дээ?.. гэв.

	Эзэгтэй баярлан ичингүйрч, дугуй царай нь улайран гэрэлтэв.

	— Манай нөхөр ч бараг л малын эмч л гэсэн үг. Турж эцсэнээс хурганы эрүү нь зуурсныг мэдэнгүүт, халуун будаа хийж өг гэж хэлсэн юм...

	Эмчийн бүхий л байдал, хувцас хунар, нүүр царай, хөдөлгөөн, хэлж байгаа үг, хэрэглэж байгаа ер бусын юмс нь хүртэл Азизад их л сонин санагджээ. Харин малын эмч инээдээ барьж чадсангүй.

	— Сайн байна. Маш зөв хандсан байна. Одоо би... тариа хийхээр бүх бие нь халуу оргин сэргэж, тэнхэрнэ. Гурван цаг болоод дахиад жаахан будаа өгөөрэй. Шөнө дулаан хонуулаарай. Өглөө би ирье гэлээ.

	— Баярлалаа танд, таны хэлснээр бүгдийг хийнэ гэж эзэгтэй талархал илэрхийлэв.

	Сандарч зовоод юу ч дуугарахгүй байсан Азиз зориг гаргаж:

	— Эмч ах аа, хурга маань ингээд босох уу? гэв.

	Сман, хүүгийн халуун гарыг атгаж эелдэгхэнээр:

	— Найдаж болно. Бусдыг маргааш ярилцъя гэв.

	Азиз баярласандаа болоод:

	— Эмч ах аа, ура! гэж хашхираад, ичсэндээ гараараа амаа таглав. Эмчийн нүүрт инээмсэглэл тодорч, хүүгийн толгойг илбээд:

	— Нэр хэн бил ээ?

	— Азиз.

	— За, Азиз минь маргааш болтол баяртай! Намайг Сман гэдэг.

	Эмч халаадаа эвхэж, гялалзсан багажуудаа хайрцагт хийгээд, илгэн бээлийгээрээ баяртай хэмээн даллав.

	Цагаан нөмрөгт энэ хүн анх өөрт нь санагдсан шиг тийм айхавтар ширүүн хүн биш юм байна гэдэгт хүү итгэв. Анх ширүүн байрын хүн орж ирсэн бол одоо инээмсэглэн явлаа. Энэ байдал Азизад ихэд таалагдав.

	... Хөөрхий хурга нь хөдлөх ч үгүй хэвтсээр. Гэвч жигдхэн амьсгалах бүр гэдэс хавийн үс нь бараг босож ирснээ хэвдээ орно.

	Бяцхан эзэн нь хайртай хургаа энхрийлэн илнэ. Тэр юу ч болсон өглөө болтол бүхэл шөнө түүнтэй хамт байхаар шийдэв. Үг хэлгүй найзынх нь хонхойсон гэдэс гүзээ нь бага багаар тэгширч, амьсгал нь нэлээд уужим тайван болжээ. Азизын сэтгэл ч сэргэж, мөн л уужим амьсгаа авч, хурганыхаа бөөрөнд шахан суугаад зөөлөн бужгар үсэнд нь толгойгоо наан, амтат зүүдэнд умбаснаа ч анзаарсангүй.

	Өглөө нь Азиз томчуулын чанга ярилцах чимээгээр сэрлээ.

	Юу болчихоо вэ, аль хэдийнээ өглөө болчхож. Хурга нь хаана байна? Шөнө тэр хоёр зэрэгцэн суугаад, Азиз хургаа сахиж байсан шүү дээ.

	Ээж нь түүнийг оронд нь оруулсан байж таарлаа.

	Томчуул ярилцсаар л байв. Аав, ээж хоёрынхоо дууг Азиз шууд л танив. Бас нэгэн чанга баргил дуутай үл таних хүн ярина.

	Хүү үүрнээс нисэх шувуу шиг дулаан хөнжлөөсөө үсрэн босдог байв. Харин энэ удаа гаднын хүнээс ичингүйрэн эмээлээ. Тэглээ ч хэн байна гэдгийг хармаар санагдаж, дэрэн дээрээ толгойгоо аяархан эргүүлж, нүдээ нээв. Халуун зуухны дэргэд эцгийнх нь том мухар толгой, давхар энгэртэй гэрийнхээ эрээн халаадыг өмссөн ээж нь, хар костюмтай нэгэн хүн гурвуулаа нэхий дэвсгэр дээр сууж байх нь харагдлаа.

	Азиз тэр хүнийг танив. Тийм ээ, энэ бол өчигдрийн ирсэн эмч байлаа. Өнөөдөр харин цагаан халаадгүй л иржээ.

	Нар дээр хөөрч, цэнхэртэн харагдах цасан цагаан ууланд хэдийнээ тусжээ. Нарны алтан туяа хүйтэн агаарыг нэвтэлж, Азизын орны тушаах цонхоор гийнэ. Эвэргүй хурганы өрөвдмөөр түүхийг эмчид ярьж өгч байгаа бололтой.

	Сман эмчийн өмнө паалантай том таваг харагдана. Түүнээс халуун уур савсах ажээ. Аяганд хар шөл, нимгэн зүссэн амтат гуа шиг бин тэргүүтэн байлаа.

	Юун амтархан цайлж байна вэ? Азиз шүлсээ залгиж, толгойгоо өндийлгөв. Гурвуулаа нэгэн зэрэг түүн рүү эргэн харж, хамгийн түрүүнд эмч босон ирлээ.

	— Азиз аа, чамд баяртай мэдээ дуулгая. Хурга чинь тэнхэрч байна гэв.

	Эмчийн нүүр царай, хөмсөг, толгойтой үс нь Азизад улам бүр аятайхан санагдах болов. Эцэг нь сахлаа илбэн, Сман ахыг талархан харахад, эхийн нь нүд туяаран гялалзана.

	Азиз босож, майк, дотуур өмдтэйгөө тэдний хажуугаар гарч, үүдний өрөөний эсгийлсэн үүдийг хөлөөрөө түлхэн онгойлгоод, хаалгаа ч хаасангүй гараад явчхав.

	— Салхинд цохиулах нь дээ! Хувцсыг нь өмсгөхгүй гэж эмч дуугарав.

	— Ээ, дүү хүү минь хоньчны хүүд халуун, хүйтэн ч юу ч биш. Дасчихсан байдаг. Хотын хүүхдүүд бол ч хөл нүцгэн шалан дээр явах юм уу, онгорхой салхивчны дэргэд суувал л өвчин тусдаг гэж ярихыг хотод би ганц нэг удаа очихдоо дуулсан юм. Ийм л байгаа юм даа! Хотынхон салхи авхуулчихна гээд хүүхдээ цэвэр агаарт ч гаргадаггүй гэнэ л ээ. Хэрэв гаргавал нэвтрэх аргагүй бигнэж дулаалдаг гээч. Яг л нэг цэцэг навч арчилж байгаа юм шиг! Манай хүү алзахгүй. Цаадах чинь ингээд цасан дунд ч гүйж л байдаг юм. Найзыгаа харж баярлаг! гэв.

	Хурга нь хөл дээрээ зогсож харагдана. Хувин шар нүд нь дахин гялалзжээ. Өөр лүү нь гүйн ирж яваа эзнээ хараад, толгойгоо өргөж «мэ-мэ-мэ» гэж майлав.

	«Надтай мэндэлж талархаж байгаа байх» гэж Азиз бодлоо.

	— Сайн байна уу! гээд хүзүүдэн авч, дэлбэгэр ягаан чихэнд нь:

	— Амьд мэнд гарлаа. Тэгэхээр одоо хоёулаа ёстой нэг нөхөрлөнө дөө, тийм ээ! гэв.

	Тийнхүү хурганыхаа халуун амьсгааг хүү дахин мэдэрлээ.

	Ээж нь нүүр гарыг нь угаалгах гэж, хувцсыг нь авчраагүй бол тэр баярласандаа болоод даарахаа ч мэдэлгүй хайртай хургатайгаа ноололдоод л байх байлаа.

	Өглөөний унд их л амттай байв. Эмч инээмсэглэн:

	— Хурганы чинь бүх паянг сонслоо. Удахгүй бүрмөсөн тэнхэрнэ. Гурав хоног үүднийхээ өрөөнд байлгаарай. Будаа бага бага өгөөрэй. Тэгээд хашаанд оруулна биз. Тарган мал ямар ч жаврыг даадаг юм. Найз чинь ноостой учир гадаа салхинд гарч хатуужих нь зүгээр. Харин энэ өвөл түүнийг урьдынх шигээ тэжээх хэрэгтэй болж байна. Чи түүнд тэжээл өгч, их эрхлүүлжээ. Аав, ээж хоёр чинь будаа тариагаа хэмнэж, бүх хониндоо хүргэх гэнэ. Танайх чинь таван зуун хоньтой айл. Тэгэхээс ч биш яах вэ. Чиний хургыг хавар хүртэл тэжээх будаа авчирч өгье гэв. Азиз баярласандаа сэтгэл нь хачин хөөрч, духандаа бурзайх хөлсийг гараараа шударлаа.

	Эмчийг хүүтэйгээ ярихыг сонсоод, эцэг нь:

	— Миний хүү эмчдээ баярлалаа гэж хэл! гэлээ.

	Азиз ичингүйрэн улайж, чичирхийлсэн дуугаар:

	— Ба яр ла лаа ах аа! гээд Сманы дөлгөөн нүдийг ширтэн аяархнаар: — Сман ах аа, хурганы маань эвэр дахин ургах болов уу? гэж асуулаа.

	Томчууд ингэж асууна гэж санаагүй байлаа. Гурвуулаа Азиз руу харж, яахаа мэдэхгүй байлаа. Азизын асуулт томчуулыг сандаргажээ.

	Эцэг нь эмч рүү нүдээ ирмээд ярилцчихсан юм шиг хоёул хургыг үзэхээр үүдний өрөө рүү оров. Тэд булгаран унасан эврийн уг, толгойных нь шархыг үзээд, нэгэн юмны тухай нууцаар шивнэлдэв.

	Азиз ойртон очоод:

	— Эмч ах аа, түүний эвэр зөөлөн байсан юм. Үүнээс болоод л би Султаны өмнө хөгөө тарьж бил ээ.

	— Хөгөө тарилаа гэнэ ээ?.. Султаны цагаан иргэнийх шиг тийм мушгиралдсан том эвэр чиний хурганд одоо ургахгүй. Яана гэх вэ дээ! гэж эмч аргаа барсан маягтай хэллээ.

	Эцэг нь ч бас мэдэж байгаа мэт нүдээ онийлгон, өрөвдсөн байртай толгой сэгсрэн:

	— Ургахгүй юу?.. гэв.

	Гэвч тэр хоёрыг жижиг хүүхдээр даажигнаж байна. Хоёулын нь инээж байгааг! гэж Азиз боджээ.

	“За, тэр намайг хуурч байна уу?.. Том эвэр хугарч унавал ургадаггүй. Харин миний хурганых сүүн эвэр байсан юм. Ургана л даа... «Ээж ч тэгж хэлсэн юм»” гэж хэлэх гэсэн боловч, эхийнхээ ууртай харцыг хараад чимээгүй болов.

	Эмч төвшин байдлаар:

	— Сүүн эвэр... Хараач хөөе, бодсон шүү! Сүүн эвэр үнэхээр ургаж магадгүй юм. Гэвч ийм явдал хааяа л тохиолдоно.

	Азиз Сманы хөлөөс зууран:

	— Эмч ах аа! Та магадгүй гэж хэллээ... Эвэр ургуулаад өгөөч дээ. Тэгэхгүй юм бол таныг би тавихгүй, хаашаа ч явуулахгүй гэв.

	Нөхрийнхөө төлөө шаналан зовж байгаа жаал хүүгийн сэтгэлийг хэн хүн гомдоож болно гэж үү? Эцэг эх нь Азизын зоригтой шийдвэр гаргасанд баярласан боловч, гэнэт эмчийн хариулт хүүг гомдоох вий гэж болгоомжлов. Эмч ч энэ тухай бод оо л доо. Тэр бээр хэсэгхэн дуугүй байснаа, Азизын мөрөн дээр зөөлхөн алгадав. Азиз ч хариу хүлээн, хөлийг нь чанга тэвэрсээр л байв.

	— За, яах вэ Азиз, чамд чадах ядахаараа тусалъя. Дахин эвэр ургуулахын тулд тусгай тариа хийгээд үзье. 

	Азиз Сманы хөлийг тавьж алгаа ташиж: 

	— Эмч ах ёстой сайн! Эмч ах ёстой сайн! гэв.

	Аав, ээж хоёр нь инээмсэглэн харна.

	Хоньчин тэр айлынхны сэтгэлийг хөгжөөснөө эмч ойлгов. Гэвч энэ нь үнэхээр тоглоом биш байлаа. Амласнаа биелүүлэх л хэрэгтэй. Гэхдээ амаргүй. Мөргөөч хурганд хэрхэн шинэ эвэр ургуулах бил ээ? Эмч Азизыг дуудаж:

	— Чиний хурганы эвэр булгарч унаагүй, харин хугарчээ.

	Иймээс ургах байх гэж бодож байна. Би хичээе гэж хэлсэн үү дээ. Танай энд олон янзын эмийн өвс ургадаг. Барагшин хэмээх эмчилгээнд хэрэглэдэг ургамал байдаг юм. Үүнийг нунтаглаж эм болгоод тэжээлтэй нь хольж өгч байвал хугарсан эвэр ургаж болох юм. Азиз чи аавыгаа барагшин олж өгөөч гэж гуйгаарай гэлээ.

	Азиз эцгийнхээ ханцуйнаас татаж:

	— Олдох уу? гэв.

	— Ээ, хүү минь үүнийг чинь би барахгүй байх гээд, эвгүй байдалд орж, царайчилсан янзтай эмч рүү харав.

	Хүү нь гоморхон хөмсгөө зангидаж:

	— Яагаад?

	— Энэ ид шидтэй барагшиныг бүргэд үүрээ засдаг, тэнгэр баганадсан хадан халилаас олж болно гэж ярьдаг юм. Нас дээр гарч үүнийг олоход бэрх болжээ гэв.

	Хүү нь инээмсэглэн байгаа эмчийг, дүнсгэр эцгийгээ сэтгэл түгшин харна. Гэнэт нүд нь гялалзаж:

	— Тэр хадан халилаа надад заагаад өгөөч. Та айж байгаа бол би өөрөө авчиръя! гэв.

	Эцэг нь юу ч гэхээ мэдэхгүй байтал, эмч ярианд оролцож:

	— Эр хүн! Чи ч эцгээсээ дутахгүй зоригтой юм аа. За яах вэ. Би тэр барагшиныг олъё гэв.

	Азиз эмчийг хүзүүдэн авч, хууз шанаанд нүүрээ наахад гижиг нь хүрчээ.

	— Эмч ах, та сайн хүн юм аа!

	... Эмч ч хэлсэндээ хүрдэг хүн байна. Өдөр бүхэн л Азизынхаар эргэж ирнэ. Нунтагласан барагшиныг будаатай хольж, эвэргүй хурганд өгнө. Бас тариа хийнэ. Заримдаа ч тэднийд хонодог байв. Энэ нь бүхнээс илүү Азизад аятайхан санагдана. Азиз түүнд дасаж, «Эмч ах аа» гэнэ. Нэгэн удаа тэр бээр:

	— Эмч ах аа! Та үргэлж эмчлээд л, тариа хийгээд л байхад эвэр ургахгүй юм. Хэдийд ургах вэ? гэв.

	— Барагшин шидтэй эм байгаа юм. Битгий яар. Магадгүй барагшины үр дүн гарахгүй өнгөрч болох юм. Тэгвэл битгий гомдоорой! гэнэ. 

	Азиз хошуугаа цорвойлгон:

	— Би гомдоно! Султантай би уулзаад, «хурганыхаа эврийг ургахаар чиний цагаан ирэгтэй дахин мөргөлдүүлнэ» гэж хэлсэн юм. Би таны үгэнд итгэсээр байгаа гэлээ.

	Эмч бодлогошрон:

	— Тийм юм уу? Хэрэв тийм бол хэцүү л байна. Би туслах ёстой. Султаны өмнө дахиад шившгээ тарьж болохгүй. Харин одоохондоо хүлээж л байя гэв.

	— Эмч ах аа! гэж Азиз тайвширч үл чадан: — Ид шидтэй барагшиныг хэрэглээд, мөргөөчийн минь эвэр ургахгүй л байна. Та идтэй шидтэй эмч хүн, бүхнийг чадах ёстой гэв.

	Хүүгийн энэ шаргуу зан Сманд ихэд таалагдав. Тэр үргэлж хүүгийн тухай бодож, санаа тавьж: «Азиз их сайхан сэтгэлтэй хүү юм. Миний хэлсэн үг бүрд, эмчийн ид шидэд итгэж байна. Энэ итгэл найдварыг хөсөрдүүлж болохгүй» гэж бодно.

	Тэгээд Азизад:

	— Би чиний хургыг ид шидэт эмээр эмчилнэ. Чи бидний ч, эцэг эхийн чинь ч хүслэн биелэх болно! гэв.

	— Би танд хайртай, Сман ах аа, гээд л бүжигт урих мэт гараа алдлав. Азиз баярлахаараа тэгдэг аж.

	Эмч Азизын гарыг чанга атгаж, хүүг эргүүллээ.

	— Босоо биш, богинохон муруй эвэр ургавал чи ялгаагүй л Султаны угалз эвэрт ирэгтэй мөргөлдүүлэх үү?

	Азиз хөөрч баярласандаа дуу ч үл гаран, эмчийг дэмий л тойрон эргэлдэнэ. Хүү гүйн харайж, толгойгоороо агаар сэжлэн

	— Заавал шүү! Гагцхүү ид шидээ л та үзүүлээрэй гэв.

	 

	ХОНЬЧИН  БОЛЖМОР ХОЁР

	«Эрүүл байвал бүх юм бүтнэ» гэж өвөг дээдсийн маань ярьдаг хэчнээн үнэн үг вэ? Хургаа хар л даа! Арай л үхсэнгүй, одоо бол ч... гэж эцэг нь хүүдээ сургаал айлджээ. Азиз өнөөдөр л анх удаа хургаа дагуулан бэлчээрт гарсан нь энэ байлаа.

	Тун саяхан Тэнгэр уулын бэл цасанд битүү дарагдсан нь бүргэдээс өөр амьтан туулж барамгүй мэт. Гэвч уулархаг газраар хавар болж, тал хөндий амилан сэргэжээ. Уулс ч хаврын бэлчээр болон хувирав. Дов сондуултай уудам нуга цасны усаар тэжээгдэж, ээлт наран илчит гэрлээрээ гийгүүлнэ. Хээрийн бэлчээрт хаврын урь орж, салхины аясаар алтан зул, балжингарам, агь тэргүүтний үнэр анхилна. Тийнхүү хөндий тал, гүвээ толгод, уулсын хавцал, энгэр бэлээр уулын хавар айлчлан иржээ.

	Хоньд хоёр хэсэг болон таран бэлчээрлэнэ. Азизын эцэг сүргийнхээ хойноос анхааралтай ажиглан харж зогсов.

	Жилд ганц удаа л байгаль дэлхий сэргэн амилдаг боловч, залуу нас шиг сэтгэлд удтал үлддэг бөлгөө. Эцэг нь ханхар цээжээ хөдөлгөн сэтгэл тэнүүн хүү рүү харав. Цагаан хурган малгай, цэнхэр хантааз, саарал өмд, хүрэн гуталтай, зургаан настай Азиз хүү дэргэд нь зогсох ажээ.

	«Хүү минь, чамайг харсан чинь хүний залуу нас эрхгүй санагдаж байна. Юунд ингэж эргэн тойрон цэцэг ногоо найган ганхаж байгааг чи ойлгож байна уу? Энэ чинь л газар дэлхийг дахин залуужуулж байгаа юм. Харин миний залуу нас, хүч чадал минь хүү чи минь юм шүү. Чи эрүүл чийрэг, хүч чадалтай өсөн бойжвол төрөлх нутгийнхаа уулсын бүх нууцыг надаас илүү мэддэг болно. Чи багаасаа аавтайгаа хонин сүргээ даган явж байна. Чи мөргөөч дүрсгүй хургаа л халамжилдаг. Гэвч удахгүй чи эрийн цээнд хүрч, хүмүүс ч чамайг мэддэг болно. Чи хоньчны хүү шүү дээ! Би хараахан нүд аниагүй байхдаа чамайг уулсын оргилд гарч, орчлон ертөнцийг таньж ухаарахад чинь чадлаараа л тусална. Магадгүй, хоньчны удам ард түмнээ алдаршуулж бүхэнд хүндлэгдсэн Азамат шиг баатар эр болох юм бил үү» гэсэн бодол энэ хаврын өдрүүдэд эцгийнх нь сэтгэлийг эзэмдлээ. Хүүгийнхээ адил цагаан хурган малгай, тансар хилэн өмд цамц өмссөн эцэг нь наранд бүлээцсэн том үхэр чулуун дээр суусаар байлаа.

	Азиз цэцэг болгоныг харж үзмээр л санагдана.

	Хүүхдийн нимгэн уруулыг санагдуулам алтан зул цэцэг тэргүүнээ бөхийлгөжээ. Хажууханд нь агь, гангын өтгөн бут багсайна. Бутан дороос хүүхдийн атгасан гар шиг борхон болжмор дэрхийн ниснэ. Болжмор хөх тэнгэрийн уудамд дураараа жиргэн нисэх авай. Эцэг, хүү хоёрын толгой дээгүүр далавчаа даллан, эргэлдэн хөөрнө.

	Юутай сайхан бэ! Хүү гайхан баярласандаа амаа ангайн, нүдээ эргэлдүүлэн болжморыг дагуулан харах ажээ.

	Болжмор хүссэн цагтаа газраар дэгдэн, агаарт умбан нэг л байрандаа удаан тогтож чаддаг идтэй шидтэй шувуу юм байна. Болжморын жиргэх дуун хүүг төдийгүй, эцгийн сэтгэлийг ихэд догдлууллаа. Түүний ид шид нь далавчиндаа байдаг ч байж магадгүй ээ. Аяа! Азиз ийм жигүүртэй ч болоосой.

	Бядан наадагч бяцхан болжмор шидсэн чулуу шиг хөөрөн нисэхдээ бүр ч жижигхэн харагдаж, нэг л байрандаа удаан тогтох нь эрвээхэй шиг агаад, тэгснээ дахин хөөрч, огторгуйн уудмаас жингэнэсэн цовоо дуугаа хадаана. Азиз ийм энхрий ялдам ая дууг нэрт дуучид, доомборчид л тоглохыг хааяа нэг радиогоор л сонсож байлаа. Тэгээд ч бас гол горхины шоржигнох, хүрхрээний чимээг саналаа. Уулын бэлчээрийн энэхүү цоглог, цээлхэн дууг эцэгтэйгээ сундалдан, армаг тармаг модтой уулын энгэрээр хонио хариулан явахдаа байнга сонсдог байв.

	Гэтэл болжморын дуу түүнд хамгийн яруу сайхан санагдав. Азиз сэтгэлдээ уяран дуулж, хэмжээлшгүй их баяраар бялхан явлаа. Эцэг нь хүртэл энэ дууг сонсож, бүргэдийн харцаар дээш ширтэн, дуугүйхэн инээмсэглэнэ. Жиргэн наадагч болжмор шидсэн чулуу шиг доошилсноо, уудам агаарт дахин хөөрч жижгэрэн холдож, эрвээхэй шиг дахин бүжин хөөрч, жингэнэсэн цовоо дуугаар шулганана.

	Эцэг, хүү хоёр байдгаараа дээш ширтэж, энэ бяцхан жигүүртний гайхамшигт дууг чих тавин сонсоно. Эцэг нь малгайгаа аль хэдийн унасныг ч мэдсэнгүй. Эвэргүй хурга болон бусад хоньд өвс зулгаахаа больж, бас л энэ бяцхан шувууны дууг сонсож байлаа. Түүний дууг хөх тэнгэр, хөрст дэлхий ч сонсох ажээ. Цэцэгсийн турьхан ногоон иш болжморын жиргэх дууг дэмжих мэт дэлбээгээ дэлгэн дохилзон талархана.

	Хүү зөвхөн дээшээ л жиргэн нисэх бялзуухайг харах сан гэж бодно.

	— Аав аа, болжмор яагаад бидний дээгүүр эргэлдэн бүжнэ вэ? Юу гэж шулганана вэ? гэв.

	Хүүгийн асуултад эцэг нь барьц алдав. Тэр бээр хариулахаасаа эвтэйхэн зайлсхийж, хий ханиалган:

	— Ай, дууч болжмор минь...

	Азиз юу ч ойлгосонгүй, сормуусаа анивчин:

	— Юу гэнэ ээ?

	Эцэг нь бул чулуун дээр сандайлан:

	— Зүгээр л... хэлчихлээ. Тэгэхлээр би болжмор юу гэж шулганан жиргэдгийг тайлбарлах болж байна уу?

	Азиз мухар толгойгоо дохив.

	Аав нь болжморын жингэнэсэн дууг сонсонгоо хүүгээ сүрхий харж, эртний туульч шиг л огтхон ч түгдрэлгүй:

	— Энэ болжмор чи бид хоёроос холгүйхэн л дэгдэн нисэв үү дээ?

	— Тийм!

	— Тэр чи бид хоёрын толгой дээгүүр дэгдэн хөөрч, дуулан жиргэж байна. Тийм үү?

	— Яг тийм!

	— Тэгэхээр хүү минь чи битгий яар. Яагаад тэр эргэлдэн бүжиж, юу гэж шулганан жиргэдэг вэ? гэвэл, энэ бол нууц... Чи мэдэх сэн гэж хүсэж байна уу? Тийм үү?

	Азиз жижигхэн чулууг газарт шигдтэл нь дэвслэн:

	— Тийм, тийм... Аль вэ яриач! гэж хашхирав.

	Эцэг нь хүүгээ тэврэн авч, өвдөг дээрээ суулган:

	— Хаврын энэ сайхан өдөр аав, хүү хоёр миний дуртай нарлаг энгэрт хонин сүргээ авчирчээ. Хоньд нь өвлийг өнтэй давжээ. Та нар болон бусад хоньчдыг уудам хөндий, уул талдаа сүргээ бэлчээж байхад хавар нэгэнт болжээ. Би энэ бэлчээрт та нараас урьтаж ирлээ. Надад нэгэн нууц бий. Би та хоёрт хэлье. Сонсож аваарай. Та нар намайг сэтгэл минь түгшиж буйг ойлгох болов уу? Би мэдэхгүй байна» гэж болжмор бидэнтэй хамт дуулж байна гээд эцэг нь дуугүй болов...

	Азиз амьсгаа даран, ганц ч болов үг хэлэхээс эмээж байв. Тэр толгойгоо эцгийнхээ цээжид хүргэн:

	— Цааш нь яриач... Болжморт юун нууц байгааг яриач! гэж шавдуулна.

	— За, за. Чиний сониуч зан ер амар заяа үзүүлэхгүй нь ээ гээд, яриа хөөрөө аятайхан болж байгаад сэтгэл хангалуун байв. Тэр тааваараа бэлчээрлэж байгаа хонио тойруулан хараад, «Манас» тууль хайлаач туульч шиг цээл дуугаар: «Алтан зул цэцгийн хажууд агь шарилжийн бутан дор морин туурайн чинээ хонхорхой бий. Жигүүр маань хаа л хүрнэ тэндээс би зөөлөн өвс ногоо, өд ноолуур эндээ авчирдаг. Тэндээ би дулаан үүр зассан. Хавар эрт, бүр цас хайлаагүй байхад, энэ нарлаг энгэрт та нарыг хонио бэлчээгээгүй байхад би үүрэндээ өндөглөсөн юм. Болжмор би ч гэсэн үр удмаа өсгөж бойжуулахыг хүсэж, өдөр шөнөгүй өндгөө дарж дулаацуулж байлаа.

	Тэгээд саяхан өндөг хагарч эмзэг, булбарай биетэй, шар амтай ангаахайнууд гарав. Надад дайсан олон байна. Газарт могойны зулзага ажиглаж мэдээгүй дээр нь, огторгуйгаас сар шувуу дайрахаас нь өмнө би тэднийг нисгэж сургахыг яарч байна. Мэргэн ухаант хоньчин чи миний шар амтай ангаахайнуудыг минь хониороо битгий гишгүүлээрэй. Чиний томоогүй хүү тэднийг битгий чулуудаасай. Хүн чамд би итгэж байна!Хургатайгаа энд ирсэн хүүгээ чи санадаг шиг, хүү чинь мөргөөч хургаа санадаг шиг л бяцхан ангаахайнуудаа би бас санадаг юм. Удахгүй тэдний өд сөд нь гүйцэж жигүүр ургана. Тэд эхлээд гүйж дэгдэн, улмаар нэг л өдөр жигүүрээ дэвэн, тэнгэрийн уудамд нисэн одно. 

	Би тэднийгээ тэнгэр, газрын дайснаас нуугдаж, зугтааж чаддаг болгоно. Бүхэнд дуулдахаар чанга, жингэнэсэн сайхан дуунд бяцхан зүрх сэтгэлийнхээ дуугаар хөг нэмэхэд нь тэднийгээ би сургана. Ингэж хүссэн бүхнээ би биелүүлнэ. Харин чи хүүгээ мал сүргээ хариулж чаддаг, мэргэн ардынхаа үгийн утга учрыг ойлгодог, байгалийн нууцыг тайлж чаддаг болгон сургаарай. Сайхан сэтгэлт хүүгийн эцэг байна гэдэг аз жаргалтай хэрэг.

	Жигүүртний өмнөөс би, хүний өмнөөс та, үр хүүхдүүдийнхээ төлөөнөө та бид хоёр сайн найз болцгооё. Хоёулаа өөрсдийн үр удмаа чадал тэнхээтэй, авхаалж сэргэлэн болгож өсгөе. Тэгвэл тэд ямар ч дайснаас айхгүй болно. Эрхэм минь, та хонин сүргээ өдөр бүр нааш нь энэ өгөөмөр баян нуга руу, миний үүрнээс жаалхан зайтайхан бэлчээж байгаарай. Уужим дэлгэр сэтгэлт, ухаант хүн та үүнийг сайн мэдэж байгаа. Харин би өдөр бүр хөх тэнгэрийн мандалд хөөрөн нисэж, дээрээс чинь ая дуугаа дуулъя. Дуу минь сэтгэл зүрхийг чинь бүлээцүүлэг. Би таны дээгүүр нарны туяанд хөгжилтэйеэ хөөрөн бүжье. Ангаахайнуудынхаа өд сөд ургахлаар хонины чинь саглагар үстэй нуруун дээр суулган наадан тоглоцгооё. Танай хүү тэднийг минь бүү үргээг. Бидний нөхөрлөлийг бүү мартаг. Чамайг хонин сүргээ өндөр уулын бэлчээрт туун ирэхийн үест ангаахайнуудын минь далавч урган гүйцнэ. Хүүгийн чинь хайртай хурганы эвэр ч цухуйн, наранд гялалзан харагдах болно» гэв.

	Эцгийн яриа үнэн ч юм уу. Үлгэр ч юм уу? гэдгийг гайхсан Азиз ойлгосонгүй. Хүүгийн сэтгэл догдолжээ.

	— Болжмор хүн шиг ухаантай байдаг гэж үү? Тэгвэл би ангаахайнуудтай нь нөхөрлөе. Тэдэнд би гар хүрэхгүй. Үүрийг нь заагаад өгөөч, түүнийг би хамгаалъя. Харин хурганд минь эвэр ургана гэдэг үнэн болов уу? Үнэн үү? Та юу гэж бодож байна?

	— Ургана ургана. Чи итгэхгүй байна уу? Тийм бол миний хэлэх үг гүйцээ гээд, эцэг нь гомдсон мэт санаа алдан бослоо.

	— Итгэж байна, итгэлгүй яах вэ! Борхон болжмор өөр юун тухай дуулж байгааг яриач дээ гээд, эцгийнхээ малгайг газраас авч өглөө. Өөрийнх нь бяцхан малгай газарт байна. Хүүгийн мухар толгойг хаврын урьхан салхи илбэн байх нь Азизад тааламжтай байв. Тэр эцгийнхээ өвдгөн дээр дахин сууж:

	— Хараач! Болжмор доошлоод ирлээ. Ахиад л дууллаа. Юуны тухай дуулж байгаа бол?

	Эцэг нь сайн харагдахгүй байгаа юм шиг дурангаа нүдэндээ улам ойртуулан харж, хэсэг дуугүй байснаа том алгаа хүүгийн мөрөн дээр тавьж, 

	— Борхон болжмор өндөр дээрээс ангаахайнуудаа харж, бүүвэйн дуу аялж байна. Түүний хөөрч, буух нь нэг л газар байгааг чи ажиглав уу? Үүрээ ингэж л хардаг юм. Жигүүртний нүд буудайн үр шиг жижигхэн ч их хурц, тун холоос юм харна. Болжмор бүжин хөөрч, жиргэн дуулж байлаа ч ангаахайнуудаасаа хэзээ ч нүд үл салгана. Тэр одоо битгий ай, намайг тайван хүлээ, би та нарт хүн хэмээх нөхөр оллоо. Дуунд минь дулаацан, өсөн торниорой, дууг минь чагнан сонсож, тогтоож аваарай. Миний энэ дууг газарт ч тэнгэрт ч мэднэ. Та нар ирэх хавар уулын цэцэгт ногоон нугын дуут эзэд болцгоож, өөрсдийнхөө найз нөхөд болох-эцэг, хүү хоёрын зүрх сэтгэлийг уяхан дуугаараа баясгаарай. Сайн сонсоод, тогтоон аваарай. Харин одоо унтацгаа даа...» гэж хүүхдүүддээ дуулж байна, ойлгов уу? гэв.

	— Тэгвэл явцгаая. Хонио холдуулъя. Борхон дуучин болжморын маань богинохон хэл, даль жигүүр нь цуцаа байлгүй гэж Азиз шивнэлээ.

	Хоньчин эр хүүгээ болгоомжтойнхон газар тавиад, босож:

	— Ай, хөөрхөн болжмор минь! Чи ангаахайнуудаа агаар тэнгэрээс бүүвэйлэх юм. Чамайг тэд их л санаж байгаа байх. Тэдэндээ бушуухан очооч, бие чинь чулуу шиг ч, бодол санаа чинь уул нуруу шиг уудам дэлгэр ажээ. Ай, болжмор минь! гэв.

	Азиз эцгийнхээ араас аяархан гэлдрэх боловч, болжмороос нүдээ салгаж үл чадна. Азизын дэргэд бяцхан хурга нь дэгдэн харайн гүйнэ.

	Хүмүүс холдонгуут л болжмор ягаахан алтан зул цэцгийн дэргэдээс агь шарилжийн танил бут руу чулуу шидэх шиг буув.

	«Аав аа, та болжморын дууг ойлголоо гэж үү? Яаж мэддэг юм бэ?» гэж асуух гэснээ, Азиз зүрхэлсэнгүй. Үнэхээр тэр шувууны хэл мэддэггүй байсан бол болжморын нисэх бүрийд, дуулан жиргэх тоолон үлгэрт гардаг шиг хэрхэн тэгж эвтэй сайхнаар ярьж чадах бил ээ. Энэ дэлхий дээр аавд минь мэдэхгүй зүйл гэж бий болов уу? Хонь өвчилсөн ч өөрөө эмчилнэ. Бүх хонио ямар зүстэй, зан араншныг ч андахгүй мэднэ. Бэлчээр нутгаа ч өөрөө сонгодог. Өвөл, хавар, бүр уулсын нууцыг ч тааж мэднэ. Бүх хүүхэд ийм аавтай болов уу? Аль эсвэл Азизын аав л ийм онцгой хүн үү?

	 

	ТӨРСӨН ӨДӨР

	Өчигдрөөс өнөөдөр илүү сайхан. Маргааш бүр ч сайхан гэж ярьдаг нь үнэн бил ээ. Азиз дөнгөж зургаан настай ч гэлээ, түүнд бусдын нэгэн адил уйтгартай, баяртай өдрүүд бас байдаг. Харин өнөөдөр бол түүний амьдралын хамгийн сайхан, хамгийн аз жаргалтай өдөр ажээ. Энэ бүхэн нь эмч ахын л ач. Тэр бээр ёстой ид шидийг бий болгож чадах хүн.

	Бүх юм яаж эхэлснийг Азиз дурсан санав...

	Өглөөгүүр Сман ах Азизын аав, ээж хоёртой ямар нэг юмны тухай нууж, шивнэлдэж байлаа. Сман эмч аав, ээж хоёрт нь:

	— Зусландаа нүүж буучхаад бяцхан баяр хийгээч. Би хэдэн танилаа урья. Тэднийг дотно сайхан угтаарай... гэж чанга хэлж байгаа нь сонстов.

	Хонин сүрэг нь хавцлын амаар тархан бэлчинэ. Энд голын ус хөөсрөн шуугина. Энэ нутгийг «Хадан хясаат» гэж нэрлэдэг ажээ. Уулын сүүдэр газар гачуур, нарс, арц, хус, тэс, чацаргана зэрэг мод битүү ургажээ. Наран ээвэр талд нь хурган чих, зэрлэг сонгино зэрэг мал амтархан иддэг шүүслэг ургамал ургах ажээ.

	Төлөг бүр хавар эрт болжмор жиргэж эхэлмэгц, дов толгодоор тархан бэлчиж, нялх ногоог ханатлаа амтархан иднэ. Хүйтэн өвөл өнгөрсөн тул тэд тарга тэвээр хурдан авч байлаа. Хонин сүрэг өндөр уулын цэвэр агаарт шим шүүс сайтай өвс ургамлаар хооллоно. Тэдний үс ноос нь сортон гялалзана. Эдэн дундаас мөргөөч хурга хамгийн өнгөтэй, зүстэй харагдах бөгөөд бие томтой, хүчтэй, шалмаг болжээ. Тэгэхдээ тун сонин зантай. Заримдаа бусад хоньтой хамт бэлчээрт гарна. Заримдаа Азизыг дагаж түүнээс нэг ч алхам хоцрохгүй явна.

	Өчигдөр өглөө эрт Азизыг дуг нойртоо байхад, Сман эмч ачааны машинтай ирэв. Тэдний гэрийг буулгаж гэрийн доторх эд хогшлын хамт түргэн гэгч ачаалжээ. Унтаж байгаа Азизыг ортой нь хамт ачааны дунд тавьж, орны нь хөлөөс хайртай хургыг нь уяжээ.

	Уул даваа даван явсаар, бага үдийн хэрд өндөр уулын бэлчээрт ирлээ.

	Шинэ нутагт ирээд, нуурын эрэгт гэрээ барив. Эргэн тойрон хаашаа ч харсан ногоон бутуул торго шиг үргэлжилнэ.

	Энэ нутагт урьд нь бууж байсан эсэхийг Азиз мэдэхгүй боловч, нуурын хөвөөнд нүүж ирчхээд эцэг нь мориноосоо түүнийг өргөн буулгаад тоглож ч байсан юм уу, үнэхээр ч тэгсэн юм уу, түүнтэй хамт нойтон ширэг дээр өнхөрч байсныг сайн санаж байв.

	— Ай, агуу их ариун тунгалаг нуур минь! гэж эцэг нь дуу алдан нуурын ус руу тонгойн: — Би чиний бэлэглэсэн бяцхан унагыг дахин авчирлаа. Тэр чам шиг урт настай, чам шиг цэвэр тунгалаг байх болтугай гэв.

	Нуурын ус намуухан хээтэн мяралзаж, эргийн зүг долгио хаялна. Цалгин долгилох нуурын усыг ширтэн сууснаа аав, хүү хоёр мориндоо мордон, бэлчээрийн зүг эргэн явлаа.

	Нуур. Нуур ер нь уул, нуруу, хад, чулуу, ургамал модтой адилгүй бөгөөд тунгалаг, цэвэрхэн нь гайхалтай байгалийн бас нэг гайхамшиг ажээ. Тэгээд ч тэнгэр мэт зах нь үл харагдах усны цэлэлзэн мэлтийх номин цэнхэр уснаа Азиз, түүний хайртай хурганы дүрс тодхон харагдана. 

	Хүүд үлгэрийн оронд очсон юм шиг санагдаж байлаа. Нуурын долгион дунд нугас, галуу шумбан наадах ба эргээс зайдуухан цагаан хун хөвж, цахлай шувуу хашхирна. Шувууд далавчаараа чимээтэй гэгч нь ус алгадаж, гэнэт дээш хөөрөн өндөр авснаа, дахин шумбан орж тэгснээ хөвүүр мэт уснаас цухуйна. Эргийн ойролцоох гүехэн газар нарны туяанд нэвт харагдана. Нарны туяа нуурын ёроолын гөлгөр чулуунд тусан гялалзаж, сүрэг сүргээрээ загас жараахай наадан тоглох ажээ. «Бэлчээрлэх хониноос эд олон юм даа. Сонин байна шүү!.. Газар дээр хонь мал бэлчээрлэнэ. Нуурт бол загас жараахай дураараа сүлжилдэх юм даа» гэж Азиз бодлоо.

	Их л өндөр сэтгэгдэлтэйгээр Азиз бэлчээртээ буцаж ирэв. Тууврын замд ядарсан хоньд уулын нугын зөөлөн ширгэн дээр тарайн хэвтэнэ. Аав, ээж хоёр нь зочдоо угтахад бэлдэн сандарцгааж байлаа. Үүнийг санасан Азиз ч зүгээр байсангүй.

	Гэрийн хаяаг дээр шуужээ. Гал дээр тогоотой мах буцална. Өөхөн тос шаржигнах нь ээж боорцог хайрч байгаа нь тэр ажээ. Азиз аяга шанага дөхүүлэн ээждээ тусална. Ээж нь бондгор, улаан боорцгоо хэдийнээ хийжээ.

	Гэрээс холгүйхэн эцэг нь гурван чулуу тулан, гал асаагаад мах шарж эхлэв. Хярвас үнэртэж, өөх тос нь шажигнан гоожно.

	— Эхнээр, бидэнд үнэхээр баяр хийх шалтаг байна: Өнтэй сайхан өвөлжлөө. Мал сүрэг онд мэнд орлоо. Эцэж ядарсан, өвчтэй доройг нь энэ сайхан нутагт авчирч чадлаа.

	— Энэ сайхан өдөртэй золгосон болохоор одоо ч тэд хурдан тэнхэрнэ дээ. Баяр хийдэг хэрэг ээ! гэнэ.

	Хонь малаа даган амьдрах уулын хоньчдын ахуй байдал бараг адил бөгөөд гадаа нь хонин сүрэг нь налайна. Тэгээд ч аав, ээж хоёр нь бие биеэ үг хэлүүлэлгүй ойлголцдог ажээ.

	— Сайхан байна шүү. Бид зуслангийнхаа нугад дахин ирлээ. Удахгүй саахалтынхантайгаа уулзана. Тэд маань өвлийг яаж дав аа бол. Тэднийгээ уривал зүгээр сэн. Бидэнд бүх юм хангалттай байна. Нэг л мэдэхэд Азиз хүү минь суга өсчхөж. Хараг л даа... гэж эх нь хэлэв.

	Ээж нь хүүгийнхээ тухай цааш өгүүлэх гэтэл, жороо морьтой ирж яваа Сманыг хараад чимээгүй болов.

	Азиз ээждээ савтай боорцог дөхүүлж өгчхөөд, эмчийг угтахаар тосон гүйлээ. Эмч мориноосоо үсрэн буув. Эмээлдээ хөхүүртэй айраг ганзагалсан нь пүл пүлхийн цалгина. Цүндийтэл юм чихсэн богцоо эмээлийн бүүргэнээс бэхэлжээ. Эцэг нь бас морьтой хүнийг тосохоор ирэв.

	... Азиз цагийг нарийн мэддэггүй байв. Ганцхан эцэгт нь л гинжин оосортой энгэрийн цаг байдаг. Азиз ээж шигээ л нараар цагийг багцаалах ба хааяа нэг эцгээсээ асууна. Мөн «Сокол» хүлээн авагчаа сонсох ч бүр сайхан даа. Хүлээн авагчаар зөвхөн цаг төдийгүй, бас ертөнцийн сониныг сонсож мэдэж болно. 

	Уулын бэлчээрт нар тэнгэрийн нэг хаяанаас мандан нөгөөд алгуурхнаар жаргана. Нуурын мандал, нуга хөндийн дээгүүр нарны туяа цацран гийхэд өнгийн цэцэгс цоморлогоо дэлгэнэ. Өглөө, оройн цагаар цэцэг, ногооны үнэр үнэхээр сайхан үнэртэх ажээ...

	Эмч ах шалмаг гавшгай, ёстой л арван хуруу тэгш хүн дээ!

	Ээж нь өнөөдөр эрчүүдийг гэр зуурын ажилд хутгалдахыг хориглож «Би өөрөө дөнгөнө» гэв. Гэлээ ч эмч зүгээр суусангүй. Тэр бээр гэрээс холгүйхэн ойн цоорхойд ширдэг дэвсэн, түүн дээрээ хурганы арьсан зөөлөн дэвсгэр тэнийлгэв. Ээж нь дасторкон1 дэлгэж, боов боорцог бүхий тавагтай идээ тавихад, Сман богцноосоо сайхан цаастай янз бүрийн чихэр гарган тавиад, шилэн савтай давсалсан өргөст хэмх, улаан лоолийг задалж, тавагт хийн өрлөө. Эцэг нь мөн шорлог бололтой, ямар нэг юм шарж, хоол чанаж байв. Сман хэн хэнийг урьсныг гэрийн эзэд асуусан ч үгүй.

	Эмч цагаа харан:

	— Одоохон... цагийн дараа Азиз бид хоёрын зочид ирнэ. Тэд цөөхүүлээ. Бид энд дөрвүүл. Азизын хургатай тавуул аа. Харин тэд гурвуулаа. Нийлээд цөм наймуул болно. Идэх уух юм ч элбэг дэлбэг байна гэж бодов.

	Азиз хөөрөн баясжээ. «Бид хоёрын зочин ирнэ» гэж Сман ах хэллээ. Тэд гурвуулаа гэсэн. Хэн хэн юм бэ? Эцэг, эх хоёр нь ч таамагласан шинжгүй. Тэгэхлээр дуугүй хүлээхээс өөр аргагүй. Зусланд нүүж ирсний баяр хийж байгаа ч магад. Аль эсвэл Азизын төрсөн өдрийг тэмдэглэж байгаа юм болов уу?

	Зургаан жилийн тэртээ энэ нуурын хөвөөнд ийм л нэг сайхан өдөр төрсөн байх гэхээс өөр Азиз тодорхой юм санахгүй байв. Өөр газар төрсөн бол ч гомдолтой л байх...

	«Хүүхэд байхдаа төдийгүй, том эр болсон ч, бүр өтөлсөн хойноо ч төрсөн нутаг усандаа зуны дэлгэр сайхан цагаар дандаа ирж бай. Өвдөг сөхрөн мэхийн ёсол. Тэгвэл сая урт наслан, удаан жаргаж, зорьсондоо хүрэх болно» гэж эцэг нь өнгөрсөн жил сургаж бил ээ. Азизад урт насалж, удаан жаргаж, газар үзэн нүд тайлж, эцэг эхээ халамжлан асарч, тэднийгээ хооллож, хувцаслах сан гэж санагдана...

	Өнөөдөр хот маягаар хөгжилдөн цэнгэнэ гэж эцэг эхтэй нь эмчийн ярихыг Азиз сонслоо. Үүнээс ч юм уу, хүүгээ том боллоо гэж бодсоных ч юм уу, эцэг нь энэ удаа түүнийг өвсөн дээр өнхрүүлсэнгүй.

	За яах вэ, сайн л биз. Эвэртэй хургатайгаа хамт зочдоо хүлээх зуур хоёул ханатлаа тоглон наадаж, ноололдоно.

	Харин зочид мөд ирэх болов уу? Ганц цаг гэдэг ийм удаан гэж үү? Бас л болоогүй байна.

	Эцэг нь хурганы арьсан дэвсгэр дээр суугаад модон тагшаар цай оочно. Азиз аавдаа ойртон, асуусан ч үгүй халааснаас нь том дугуй цаг гаргаж ирэв. Шилний цаана цагийн зүү алгуурхан нэг зурааснаас нөгөөд шилжин «чиг-чиг, чиг- чиг»... дуугарна. Зочид иртэл «чиг-чиг» хийн хэчнээн дуугарах бол доо? Азиз зүүний учрыг олж ядна. Азиз зочдыг явангуут, цагны нууцыг эцгээсээ асуух байх.

	Хүү хултай айраг барин эцгийнхээ дэргэд сууж, нэг амьсгаагаар залгилчхаад, тавгаас чихэр аваад гүйн гарав.

	Азиз чихрээ хүлхэн, өрөөсөн хөл дээрээ догонцон үсэрч байснаа төдхөн залхуу нь хүрчээ. Тэр бээр зам руу харвал машинтай, явган ч хүн огт алга. Уйдсандаа толгойгоороо годройтон байтал гэнэт нэг хүн том алгаараа нүдийг нь таглахад дагзаараа тэр хүний цээжийг мөргөж орхив. Айсандаа эгээтэй л хашхирчихсангүй. Эр хүн юу гэж ч тэгэх вэ дээ!

	Азиз ухасхийсэн боловч, мултарч чадсангүй. Тэвэрсэн гарыг илбэхэд эцгийнхтэй нь адилгүй аж. Эцгийн гар бол нар салхинд гандаж, эвэршсэн, том бөгөөд ширүүн байдаг. Гэтэл энэ гар нарийхан, зөөлөн атлаа сүрхий чанга атгаж байлаа.

	— Аа, Мэдлээ, мэдлээ! Эмч ах байна?

	Азизын хүзүүнд нь юу ч юм углаж, түүнийг өндийлгөөд хувцас өмсгөв. Одоо л намайг тавих байх даа гэж Азиз бодов. Гэтэл түүнийг бүр дээш өргөж хуучин өмдийг нь шувталж оронд нь шур шар хийсэн дуутай, дэлгүүрийн үнэр ханхалсан, шинэ өмд өмсгөжээ.

	— Түр тэвчээрэй! Одоохон өвсөн дундуур өнхрүүлнэ...

	Эцэг нь хүүгийн хөлөөс, Сман гараас нь барьж дүүжин дээр тоглож байгаа юм шиг савж эхлэв. Тэгэхэд л шинэ хувцас өмссөнөө Азиз мэдэв. Энэ нь хөнгөн зөөлөн, хөх цэнхэр өнгөтэй биеийн тамирын хувцас байлаа. Шинэ хувцас биед нь сайхан таарчээ. Тэр бээр тэнгэр болоод нуурын ус шиг хөх цэнхэр болж, томчуулын гар дээр долгион дунд хөвөх мэт зөөлхөн савлана. Тэгж тэгж Азизыг газар тавилаа. Сман хүүгийн гарыг чанга атгаж:

	— Төрсөн өдрийн халуун баяр хүргэе, Азиз минь! Ухаан сэргэлэн, сайн хүн болоорой! гэв.

	Эмч тун элэгсэг сайхан, халуун дотно үг хэллээ. Азиз баярласандаа өөрийн эрхгүй нүдэнд нь нулимс гүйлгэнэн харагдана.

	Сэтгэл тэнэгэр, баясан суугаа эцэг нь хүүгийнхээ хувцасны товчийг засаж:

	— Энэ бол эмчийн бэлэг шүү хүү минь. Бид нүүдэлч малчдын хуучин заншлаа даган, чиний төрсөн өдрийг урьд нь ер тэмдэглэж байгаагүй. Харин би чамайг эх дэлхийд анх дуугаа өргөсөн энэ л төрөлх нутгийн чинь агаар салхи, өвс ургамал, уул ус, нууранд жил бүр авчран золгуулж байлаа. Төрсөн өдрөө тэмдэглэж байгаад эмчдээ л талархаарай гэв.

	Гоё сайхан хувцасласан Азиз хүү цовоо чанга дуугаар: 

	— Их баярлалаа, эмч ах аа! гэж хашхирав.

	Сман залирхаг инээмсэглэн, хүүг харлаа.

	— Чиний мөргөөч хурга дуулгавартай болсон уу?

	— Тэгэлгүй яах вэ.

	— Тэгвэл хургаа аваад ир. 

	Азиз тун ихэмсгээр хамраа шантайлган мөргөөч найзаа нүдээрээ эрэлхийлнэ. Тэр нь ядарсан байртай нугаар таран хэвтсэн хонин дунд яваа харагдав. Хоньд ийн хэвтэх нь түүнд таагүй байгаа бололтой. Уурласнаа илтгэн нүдээ сүртэй эргэлдүүлэн, тэднийг босгох гэж мөргөж, түлхэж үзнэ.

	— Мөргөөч өө! Хоолоо ид. Нааш ир, Нааш ир.

	«Хүлээж чадахгүй байна уу? Завгүй байгааг минь хараач!» гэсэн аятай хурга нь эзнээ дуудахыг үл анзаарна. Гэвч дуртай дургүй нэг юм эзэндээ хүрч ирэв. Үс ноосоо сэгсэрч хөдөлгөхөд тарга хүч авсан нь илт бөгөөд нэлээд догшин байртай харагдана.

	— Хөөе! Яасан лут борд оо вэ? Энэ намар хуц тавихаар болжээ. Гэм нь, эвэр нь богинохон, муруй ургажээ. За яах вэ дээ гэж Сман ах хэллээ.

	Малын эмч мөргөөч хургыг анхааралтай ажиглан харав.

	Түүний залирхаг нүд цогтой гялалзах ажээ. Эзнийхээ шинэ хувцасны үнэрт эвгүйцэн уруулаа цорвойлгон, үнэрлэх шиг болсноо тургилан, хөлөөрөө газар цавчлав.

	— Хоёр дахь эвэр урт ургадаггүй юм. Харин ч таны эмчилгээ, халамжийн ачаар энэ хэртэй ургажээ.

	— Чиний мөргөөч том хонь болох нь дээ гэж эцэг нь хэлэв.

	Азиз сонсоогүй дүр үзүүлж, мундаг сүрхий, ер бусын эвэр ургачихсан аятай мөргөөч хурганыхаа богино эврийг илж байв. Хайрт хурганыхаа хоёр дахь эврийг Азиз ёстой л бахархал гэж үзэж байв. Энэ л богинохон, хатуу эврээс нь барьж:

	— Болохгүй, аав аа!.. Султаны хөгшин иргийг дийлээгүй цагт, тэр маань надтай л хамт байг гэж Азиз татгалзлаа. Эцэг нь шууд хариулахаас зайлсхийн, дотроо инээд нь хүрч:

	— Чи мөргөөч өө тулалдахад бэлэн гэж бодож байна уу?

	— Тэгэлгүй яах вэ, бэлхэн!

	Сман дэмжсэн байртай алга ташиж:

	— Нэгэнт тийм бол... Би Султаны иргийг харсан. Туранхай хавчгар... Тарга хүч аваагүй байхад нь үзэлцүүлбэл яасан юм бэ?

	Азиз мөргөөчийнхөө эврээс барьсан хэвээр:

	— Сман ах аа! Та эврийг нь хатуурсан гэж бодож байна уу? гэв.

	Малын эмч эврийг нь нясалж үзээд:

	— Аль хэдийн ясажсан байна. Ёстой хатуу эвэр болж!

	Одоо хугарч, мултрахгүй. Үүнээс урт ургахгүй гэж эцгийн чинь хэлдэг үнэн. 

	— Тэгвэл мөргөлдүүлье. Хэзээ явах вэ? гэж тэсэж ядан Азиз асуулаа.

	Сман ёжтой инээдээ нуух гэсэндээ буруу харан:

	— Бид очихгүй... Тэд одоохон энд ирнэ гэв.

	Хоёр морьтой хүн тэртээгээс айсуй. Дугуй хурган малгайтай, ширвээ хар сахалтай хүн нь Султаны эцэг хоньчин Ашым бөгөөд тэр бээр жороо алаг морь унажээ. Хээр даага унаж түүнтэй зэрэгцэн яваа Азизаас ялимгүй өндөр, бор царайтай махлагдуу нь Султан байв. Тэдэнтэй хамт нэгэн том цагаан ирэг мушгиралдсан том эвэртээ түүртсэн янзгүй явна.

	Аав нь сахлаа шилэмдэн долоогоод Сманы чихэнд ойртон:

	— Яарсан юм биш биз дээ? Эмч ээ. Бид ч яах вэ. Мөргөөч нь эс дийлбэл, манай энэ жаал хэцүүдэх болов уу гэж эмээх юм гэлээ.

	Азиз мушгиа эвэртээс нүд үл салгана. Хайртай хурганых нь өрсөлдөгч бүхий л байдлаараа сүрдмээр ажээ. «Тэр аварга амьтныг харж байна уу?» гэж асуух гэсэн аятай Азиз мөргөөч хургаа түлхэсхийн тавилаа. Гэвч мөргөөч хөмсөг зангидан лут том иргийг анхааран ажиглаж, хөлөөрөө газар малтан, юм үнэрлэн зогсоно. 

	Сман дэмжсэн байртай:

	— Би Азизын нэр төрийг хамгаалахыг хичээж байсан, хичээж ч байна. Гагцхүү энэ хөгшин ирэг уурлахгүй л байгаасай. Уурлачихвал тэр дийлдэхгүй. Одоохондоо бол тайван байна. Гэлээ ч ялгаагүй үзэлцүүлээд алдъя. Азизын хурга мөчөөгөө өгөхгүй байлгүй. Тэнцсэн ч бол оо! Эврийн тухайд би айхгүй байна. Харин хөгшин иргийг яаж тулаанд оруулах вэ гэдэг л байна. Мөргөөч эхлээд дайрвал дайраг! Тэгэхээр Султаны ирэг хариу дайрах байлгүй гэж өгүүллээ.

	Эцэг, хүү хоёр эмчийн үгэнд тийм чиг итгэсэнгүй. Азизын зориг ч мохов. Сман морьтой хүмүүсийг угтан тосож:

	— Сайн явж ирэв үү? Эрхэм зочид минь! Юунд саатан удаав? гэв.

	Ашым, Султан, тэдний ирэг энэ гурван зочноос болоод хэчнээн хүлээв. Эмч ямар нэг юм бод оо байлгүй... гэж Азиз сэтгэл дундуурхан амандаа бувтнав.

	Султаны эцэг самбаатай, хурц хэлэмгийгээрээ нэртэй хүн. Тэр бээр юу болж байгааг дор нь л ойлгож, морийг нь барьж байсан Сман руу мушилзан инээгээд:

	— Дүү минь, чи биднийг баяр цэнгээнд биш, хонь мөргөлдүүлэхийг үзүүлэх гэж урьж дээ! гэв.

	Тэгэхээр нь Сман таарах хариуг нь өгч:

	— Ашым, та бид чинь, энэ иргийг хониноос тусгаарлаж, хуц хариулдаг айлд шилжүүлье гэж ярьсан биз дээ. Харин та нарыг гэрт орохыг урьж байна. Тэнд идээ унд, дасторкон бий. Хоол ч болж байгаа гэлээ.

	— Бууж өглөө, дүү минь. Би ч эхлээд Азизыг мөргөөч хургаа барьчихсан зогсож байхлаар нь айлаа шүү! гэв.

	— Миний мушгиа эвэртээс айсандаа Азиз хөхүүл хургаа барьж байгаа нь тэр. Тавиад үзэг л дээ! гэж Султан эцгийнхээ үгийг таслан, ярианд оролцов.

	Азиз гомдолтой гэгчээр эцэг эхээ харан: «Эд яагаад дуугүй байна? Юунд сагсуу эдний үгэнд хариу өгөхгүй байна» гэж бодсоноо гэнэт дуржигнуулан:

	— Ер айх юм алга! Миний, хурга мөргөлдөнө өө гэлээ.

	Султан дургүйцсэн янзтай эцэг рүүгээ эргэж:

	— Азиз надаас өшөөгөө авах гэж бэлдэж байгаа гэж би хэлсэн шүү дээ! Мушгиа эвэртээ тавих уу, яах вэ гэв.

	Ашым тачигнатал хөхөрч, эндээ л эзэн хүн шиг:

	— Эхлээд хүүхдүүдийн зугааг харъя. Дараа нь элбэг дэлбэг идээ будаагаа зооглох уу даа? гэж дуугарав.

	Гэрийн эзэд дуугарсангүй. Султаны эцэг хамгийн гол хүний дүрд тоглох ажээ. Тэр бээр хоёр жаалыг харлаа. Тэд өөр өөрсдийнхөө хонийг бие бие рүү нь харуулжээ.

	— Ээ дээ. Хүүхдүүд минь! Бид ч бас хүүхэд байхдаа хонь мөргөлдүүлж нэг биш удаа эврийг нь булгалж явлаа. Та хоёр бие биедээ тэгж их уурласан бол та нарынхаар л болохоос. Эс тэгвэл та нар тайвшрахгүй нь. Хоньд мөргөлдөж л байг!.. Гагцхүү Азиз чиний богино эвэрт өнгөрсөн жилийн аймшигт явдлаа мартсан эсэхийг би мэдэхгүй юм. За яах вэ? Үзээд алдах уу. Тэгэхээс биш дээ...

	Ашым хоёр алгаараа нүүрээ илбэх нь хуучны заншлаар бөхчүүд гараанд гарахыг санагдуулна. Бусад нь ч мөн тэглээ.

	Энэ л тулаанд энхрий хайрт хүү нь бүх л өвөл, хаваржингаа шаргуу бэлдсэнийг эцэг эх нь гэнэт санав. «Ямар догшин, ямар том ирэг вэ? Сагсгар урт ноостой, мушгиралдсан том эвэртэй аварга том энэ ирэг манай бяцхан хургатай үзэх гэж байдаг... Юу л болдог бол? Дахиад л муу хүү минь шившиг, бүү болоосой доо... гэж тэд сэтгэл зовнино.

	Томчууд ч тулааны талбарыг тойрон зогсов. Хэлэлцэж ярилцсан ч үгүй, Сманыг шүүгчээр томилжээ.

	Бяцхан дасгалжуулагчид хөмсөг зангидан шүүгчийн дохио хүлээв. Харин малын эмч тэдний хэрэгт оролцохыг үл хүсэн дуугүй л байлаа.

	— За яагаад эхлэхгүй байна? гэж Азиз, Султан руу хашхирав.

	— Чи эхэл! гээд Султан аварга амьтныхаа хүзүү рүү алгадав. Ирэг нь том толгойгоо газарт хүртэл тонгойх ба өрсөлдөгчөө үл анзаарах ажээ.

	— Үгүй чи эхэл! Өнгөрсөн жил чинийх дийлсэн. Чамайг эхэл! гэж байна хэмээн Азиз тэвчээр алдан өгүүлэв.

	— Минийх эхэлж дайрахыг хүсэхгүй. Өөр лүү нь дайрвал мөргөдөг юм. Харин чинийх дайрч сурснаараа, чи эхэл гэв.

	— Чи ч дээ. За яах вэ! гээд мөргөөч хургаа Азиз урагш түлхэв.

	Өнгөрсөн жилийнхээ тулалдааныг санасан мэт мөргөөч толгойгоо тонгойлгон шуухитнан байлаа.

	Тэгснээ тулалдаан эхлэх болсныг ойлгов гэлтэй мушгиа эвэртийг цэхлэн ширтэж, өрсөлдөгчийнхөө өөдөөс хүчлэн алхав.

	Султан иргэнийхээ хүнд толгойг хоёр гараараа өргөж «Сэрээч чи! Хамраараа газар хатгаад байхаар, өрсөлдөгчөө хараач! Эврээ тавиад өг. Өнгөрсөн жил уурыг чинь хүргэж, эврээ хугалуулсныхаа өшөөг авах гэж байна. Аль вэ толгойгоо өргөөч!» гэж шивнэлээ.

	Хоёр өрсөлдөгчид хоорондоо алд хэрийн зайтай ойртоход Азиз зогтусан хурганыхаа эврийг тавиад:

	— Мөргөөч минь, дайраад! гэж хашхирав.

	Ноднин жил шууд л дайрч байсан. Энэ удаа бол аажуухан, бараг зогсох нь уу гэлтэй алхалж байснаа гэнэт огзомхон гэгч өрсөлдөгч рүүгээ довтлов. Чихний тус газраа хүчтэй мөргүүлснээс Султаны ирэг эзнийхээ хөлд пидхийн ойчлоо. Дахин ирж мөргөх вий гэхээс Султан сандран тэвдэж, ухасхийн зайллаа.

	Томчууд бүгд, тэдний дундаас Ашым бүр ч чанга инээж байв.

	Азиз хурганыхаа зоригтой, уран аргатайд баярлаж байлаа.

	Тэр бээр нөгөөх аажим удаан хөдөлгөөнтэй иргэнд сэхээ өгөлгүй дайралдсан газраа мөргөн дайрсаар сая нэг зогсож, «Би бүхнээс хүчтэй»-гээ харуулах ёстой гэсэн шиг хөлөөрөө газар цавчлан байснаа дахин дайрлаа.

	— Хөгширнө гэж энэ дээ гэж Ашым хэлээд, — Хариуг нь өгөх гэж яарахгүй байна. Танай энэ бага жижиг болохоороо айхыг мэдэхгүй юм. Тарган мал тэнхээтэй ч байдаг гэж өөрийгөө болон хүүгээ тайвшруулав. Гэвч Султан бууж өгсөнгүй:

	— Аав аа, би иргэнийхээ занг андахгүй шүү дээ! Тэр өвдөхөө мэдрээгүй учраас л уур нь хүрэхгүй байна. Азизын зоригтон цагаан иргэний минь эвэр лүү нь дайраад үзэг л дээ. Тэгвэл түүнийг эвэртээ өлгөөд тээр тийш нь чулуудчихна! гэлээ.

	— Тэгэх юм бол ч... Ашым хөгшин иргэнийхээ нүд рүү харвал сэрвээнийхээ үсийг босгож, сүүлчийн удаа мөргөх гэж байгаа юм шиг хүчирхэг эврээ ууртайгаар данхалзуулан байв. Эвэрт нь улаанаараа эргэлдэх нүд нь сүүдэрлэгджээ.

	— Аль вэ, хөгшин ирэг минь, энэ бяцхан мөргөөчийг том ясан эвэртээ өлгөөд холоо гэгч нь шидчих! гэж Султаны өмнөөс эцэг нь дуугарлаа.

	Том хөгшин ирэг гэнэт уурлаад, галзуурсан мэт авирлах вий! Булчин шөрмөсөө тэнийлгэх түүнд бахтай биз... гэж бодохоос Азизын аав, ээж болон Сман ихэд түгшиж байв.

	Азизын хурганы нүд ууртай, тэвчиж ядсан байртай аягандаа эргэлдэнэ. Тэр бээр цээжээ түнхэлзүүлэн, нүдээ үл цавчин өрсөлдөгчөө цэхлэн харж зогссоор л байв. Азиз түүнийг тавьчихалгүй, тогтоон барьж байлаа. «Одоохондоо би энэ бат бэх, бүдүүн, мушгиа эвэрт рүү түрүүлж дайрахгүй. Харин тэр дайрвал дайраг!..» гэж мөргөөч хурга нь бодож байгааг Азиз ойлголоо.

	Угалзан эвэрт удаан тэвчсэнгүй. Тэр бээр «Энэ муу эхлэх дургүй байна! Тэгвэл эзэд нь хөхүүл хургаа эврээ хугалуулчхаад өвсөн дунд тэрийн унахыг нь хараг!..» гэх шиг булчин шөрмөсөө чангалж, сэрвээгээ бөгтийлгөн, сүрлэг сайхан эврээ байдгаараа данхгануулан урагшаа гэнэт дайрлаа.

	Азиз айсандаа өөрийн эрхгүй нүдээ анив.

	Мөргөөч өрсөлдөгчийнхөө дайрсныг ойлгонгуут урдаас нь ухасхийв. Тасхийх дуун гарлаа.

	«Угалзан эвэрт л мэдээж мөргөөчийг эврээр нь өлгөж өргөсөн байх... Одоо цагаан ирэг толгойгоо сэгсэрч, миний мууг шиднэ... Тэр бээр айсандаа өвсөн дээр өнхөрнө...»

	Азиз нүдээ нээв.

	Цагаан ирэг сүрлэг эврээ өргөн, урд хоёр хөл дээрээ өндийх гэж оролдоно. Хойд хөлөө бүүр ч тэнийлгэж чадахгүй байв. Мухар эвэрт хурга биеэ хураан, чихээ хулмайлган өрсөлдөгчөө айхавтар сүрхий эгцлэн харж, дахин цагаан ирэг рүү ухасхийхэд бэлэн байв.

	Мөргөөч өнгөрсөн жилийнх шиг данхар том эвэр лүү нь дайраагүй юм байна гэж Азиз ойлгов. Тэр бээр өрсөлдөгчийнхөө яг духанд нь онож мөргөжээ. Тэгээд л угалзан эвэрт унаад, яагаад ч босож чадахгүй байгаа нь энэ бил ээ.

	Ирэг яг л баатар эрчүүд шиг тулалдаж, эр чадал, нэр төрөө хамгаалдаг. Хүч чадлаа сорих нь тэдэнд хамгийн их баяр баясгалан болдог ажээ.

	Хугархай эвэрт шуухитнасаар л байв. «Аль вэ, дайраач! Дахиад заавал унагана!..» гэж өгүүлэх мэт тургин сүржигнэж, өрсөлдөгчөө айлгах гэж боджээ.

	Хөгшин ирэг хойд хөлөө бас л тэнийлгэж чадаагүй боловч «Төлөг чи одоо богино эврээрээ миний духанд ч, хүзүүнд ч онож мөргөхгүй. Муу төлгөнд яавч бууж өгөхгүй. Эцсийн амьсгалаа дуустал үзэлцэнэ! Тэсэн тэвчиж чадна. Угалзан эвэр маань хамгаална... Муу эвэр маань бишгүй л олон удаа ялалт авчирч байсан даа!» гэх шиг өөрийнхөө хүч бахархал болсон сүрлэг том эврээ өндөрт өргөнө.

	Тулалдааныг ажиглан харж байсан хүмүүст хэн ялах нь тодорхой боллоо. Тулалдааныг шохоорхон харахдаа бүхнийг умартсан томчуудад зөв мэргэн санаа дахин төрөв бололтой... Тэд одоо бие бие рүүгээ харан, тулалдааныг зогсоох хэрэгтэйг ойлгожээ.

	Хониныхоо дэргэд дайчин эрс шиг хөдөлгөөнгүй зогсож байгаа хоёр хүүгийн дунд Сман орж:

	— Эрчүүд ээ, зугаатай наадам сонирхуулсанд баярлалаа. Өөрсдийнхөө дайчдыг тайвшруулцгаа. «Хүчтэй хүнд хүний туслалцаа хэрэггүй» гэдэг юм. Дасторконоо тойрон сууцгаа, Азизынхаа төрсөн өдрийг тэмдэглэцгээе гэв.

	Султан иргээ хойд хөл дээр нь босгох гэж оролдоно.

	— Хүлээж бай гэж Азиз хашхирав.

	Султаны эцэг, ухаант Ашым Азизыг тайвшруулах гэж:

	— Азиз минь! түрүүчийн тулалдаанд Султаны хөгшин ирэг ялсан. Энэ удаа чиний мөргөөч яллаа. Ингээд оноо «нэг нэг» болж, та хоёр тэнцлээ. Дасгалжуулагчид эвлэрэх нь зүйтэй гэв.

	Азиз Султан руу түрүүлэн ухасхийж, тэд тэврэлдэв. Азиз өрсөлдөгч байсан нөхрөө мөргөн, малгайг нь унагалаа. Султан ч Азизыг тэврэн авснаа, бяралхан өргөв.

	Томчуул хөгжилдөн инээлдэж, алга ташин:

	— Та хоёр дахин найз нөхөд боллоо! Азиз аа, чамд төрсөн өдөр, хорвоод мэндэлсэн энэ л өдрийг чинь тохиолдуулан баярын мэндийг хүргэе! Султан чамд даага бэлэглэж байна. Чи зүгээр нэг сайн эр биш, бүр жинхэнэ эр хүн болоорой! Хүн болох багаасаа, хүлэг болох унаганаасаа гэдэг гэж хоньчин Ашым хэлээд, сахалтай хошуугаараа Азизын духан дээр үнслээ.

	Уур омог нь бадарсан хоёр ирэг гэнэт тайвшран, эвлэрсэн эздээ нэг хараад, хоёр тийш холдон явлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

